
Монгол Улсын Их Хурлын 2018 оны хаврын ээлжит чуулганы 

Төсвийн байнгын хорооны 4 дүгээр сарын 24-ний өдөр 

/Мягмар гараг/-ийн хуралдааны гар тэмдэглэл

Төсвийн байнгын хорооны дарга Б.Чойжилсүрэн ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 11 цаг 24 минутад Төрийн ордны “В”  танхимд эхлэв. 


Чөлөөтэй: Б.Баттөмөр, З.Нарантуяа, Ч.Хүрэлбаатар, Ч.Улаан, Ж.Эрдэнэбат;


Тасалсан: Б.Наранхүү, С.Эрдэнэ.

Нэг. Гаалийн албан татвараас чөлөөлөх тухай хуулийн төсөл /Засгийн газар 2018.04.19-ний өдөр өргөн мэдүүлсэн, төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Хуулийн хэлтсийн дарга Ч.Раднаабазар, Гаалийн ерөнхий газрын дэд дарга Ё.Бат-Эрдэнэ, Байгаль орчин, аялал жуулчлалын яамны Ойн бодлого, зохицуулалтын газрын даргын албан үүргийг түр хавсран гүйцэтгэгч бөгөөд ахлах мэргэжилтэн Н.Энхтайван, Татварын удирдлага, хамтын ажиллагааны газрын татварын улсын байцаагч Б.Болд, Гаалийн ерөнхий газрын татварын улсын байцаагч Ч.Чимэггэрэл, Сангийн яамны Төсвийн орлогын хэлтсийн даргын үүргийг гүйцэтгэгч Б.Тэлмүүн нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан, Б.Гандулам, референт Г.Нарантуяа нар байлцав.

Хууль санаачлагчийн илтгэлийг Байгаль орчин, аялал жуулчлалын сайд Н.Цэрэнбат танилцуулав. 

Улсын Их Хурлын гишүүн О.Батнасан хэлэлцэж буй асуудал нь 2018 оны  төсөвтэй холбоотой, төсвийн орлогыг бууруулахтай холбоотой асуудал учраас Сангийн яамнаас холбогдох хүмүүс ирсэн тохиолдолд асуудлыг хэлэлцье гэсэн горимын санал гаргав.  

Б.Чойжилсүрэн: - Улсын Их Хурлын гишүүн О.Батнасангийн гаргасан, Сангийн яамны холбогдох хүмүүс иртэл гурав дахь асуудлаа хэлэлцье гэсэн горимын саналыг дэмжье гэсэн санал хураалт явуулъя. 
Дээрх саналтай холбогдуулан Улсын Их Хурлын гишүүн Д.Оюунхорол үг хэлэв. 

Зөвшөөрсөн: 

10

Татгалзсан: 

1

Бүгд: 


11

90.9 хувийн саналаар горимын санал дэмжигдлээ. 

Уг асуудлыг 11 цаг 42 минутад түр хойшлуулав. 

Хоёр. Ажлын хэсэг байгуулах тухай /Төсвийн тухай хуульд нэмэлт оруулах тухай хуулийн төсөл/

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан, Б.Гандулам, референт Г.Нарантуяа нар байлцав.

Ажлын хэсэг байгуулах тухай Байнгын хорооны тогтоолын төслийг Төсвийн байнгын хорооны дарга Б.Чойжилсүрэн танилцуулав. 

Б.Чойжилсүрэн: - Төсвийн тухай хуульд нэмэлт оруулах тухай хуулийн төслийг чуулганаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсгийг Улсын Их Хурлын гишүүн Ч.Улаанаар ахлуулан байгуулах Төсвийн байнгын хорооны тогтоолын төслийг батлах санал хураалт явуулъя. 

Зөвшөөрсөн: 

10

Татгалзсан: 

1

Бүгд: 


11

90.9 хувийн саналаар Байнгын хорооны тогтоол батлагдлаа. 

Уг асуудлыг 11 цаг 44 минутад хэлэлцэж дуусав. 
Гаалийн албан татвараас чөлөөлөх тухай хуулийн төслийн үзэл баримтлалыг хэлэлцэх эсэх асуудлыг 12 цаг 05 минутаас үргэлжлүүлэн хэлэлцэв. 

Хууль санаачлагчийн илтгэлтэй холбогдуулан Улсын Их Хурлын гишүүн Ж.Мөнхбат, О.Батнасан, Д.Оюунхорол, Б.Чойжилсүрэн нарын тавьсан асуултад Байгаль орчин, аялал жуулчлалын сайд Н.Цэрэнбат, Сангийн яамны Төсвийн орлогын хэлтсийн даргын үүргийг гүйцэтгэгч Б.Тэлмүүн нар хариулж, тайлбар хийв. 
Төслийн талаар Улсын Их Хурлын гишүүн Ц.Даваасүрэн, Д.Оюунхорол, О.Батнасан, Ж.Мөнхбат, Н.Амарзаяа, Ц.Нямдорж нар үг хэлэв. 

Б.Чойжилсүрэн: - Гаалийн албан татвараас чөлөөлөх тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя.  

Зөвшөөрсөн: 

9

Татгалзсан: 

2

Бүгд: 


11

81.8 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 12 цаг 55 минутад хэлэлцэж дуусав. 

Гурав. Нэмэгдсэн өртгийн татвараас чөлөөлөх тухай хуулийн төсөл /Засгийн газар 2018.04.19-ний өдөр өргөн мэдүүлсэн, төслийн үзэл баримтлалыг хэлэлцэх эсэх/
Хэлэлцэх буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Хуулийн хэлтсийн дарга Ч.Раднаабазар, Гаалийн ерөнхий газрын дэд дарга Ё.Бат-Эрдэнэ, Байгаль орчин, аялал жуулчлалын яамны Ойн бодлого, зохицуулалтын газрын даргын албан үүргийг түр хавсран гүйцэтгэгч бөгөөд ахлах мэргэжилтэн Н.Энхтайван, Татварын удирдлага, хамтын ажиллагааны газрын татварын улсын байцаагч Б.Болд, Гаалийн ерөнхий газрын татварын улсын байцаагч Ч.Чимэггэрэл, Сангийн яамны Төсвийн орлогын хэлтсийн даргын үүргийг гүйцэтгэгч Б.Тэлмүүн нар оролцов. 

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан, Б.Гандулам, референт Г.Нарантуяа нар байлцав.

Хууль санаачлагчийн илтгэлийг Байгаль орчин, аялал жуулчлалын сайд Н.Цэрэнбат танилцуулав. 

Хууль санаачлагчийн илтгэлтэй холбогдуулан Улсын Их Хурлын гишүүн Ж.Мөнхбат, Б.Чойжилсүрэн нарын тавьсан асуултад Сангийн яамны Төсвийн орлогын хэлтсийн даргын үүргийг гүйцэтгэгч Б.Тэлмүүн хариулж, тайлбар хийв. 

Төслийн талаар Улсын Их Хурлын гишүүн Ц.Нямдорж, Д.Оюунхорол, Ж.Мөнхбат, Н.Амарзаяа, Б.Чойжилсүрэн нар үг хэлэв. 

Б.Чойжилсүрэн: - Нэмэгдсэн өртгийн албан татвараас чөлөөлөх тухай хуулийн төслийн үзэл баримтлалыг хэлэлцэхийг дэмжье гэсэн санал хураалт явуулъя. 


Зөвшөөрсөн: 

8
Татгалзсан: 

2

Бүгд: 


10
80.0 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Д.Оюунхорол Улсын Их Хурлын чуулганы нэгдсэн хуралдаанд танилцуулахаар тогтов. 


Хуралдаан 1 цаг 37 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 13  цаг 22 минутад өндөрлөв. 


Тэмдэглэлтэй танилцсан: 


ТӨСВИЙН БАЙНГЫН ХОРООНЫ 


ДАРГА







Б.ЧОЙЖИЛСҮРЭН

Тэмдэглэл хөтөлсөн: 


ПРОТОКОЛЫН АЛБАНЫ 



ШИНЖЭЭЧ






Ц.АЛТАН-ОД
МОНГОЛ УЛСЫН ИХ ХУРЛЫН 

2018 ОНЫ ХАВРЫН ЭЭЛЖИТ ЧУУЛГАНЫ  

ТӨСВИЙН БАЙНГЫН ХОРООНЫ 4 ДҮГЭЭР САРЫН 24-НИЙ ӨДӨР 

/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Б.Чойжилсүрэн: - Төсвийн байнгын хорооны гишүүдийн өдрийн амрыг эрье. Ирц бүрдсэн тул 2018 оны 4 дүгээр сарын 24-ний өдрийн Төсвийн байнгын хорооны хуралдааныг нээснийг мэдэгдье. 

Байнгын хорооны хуралдаанаар хэлэлцэх асуудлыг гишүүдэд танилцуулъя. 


Нэг. Гаалийн албан татвараас чөлөөлөх тухай хуулийн төсөл. Засгийн газар 2018 оны 4 дүгээр сарын 19-ний өдөр өргөн мэдүүлсэн. Төслийн үзэл баримтлалыг хэлэлцэх эсэх. 


Хоёр. Нэмэгдсэн өртгийн албан татвараас чөлөөлөх тухай хуулийн төсөл. Засгийн газар 2018 оны 4 дүгээр сарын 19-ний өдөр өргөн мэдүүлсэн. Төслийн үзэл баримтлалыг хэлэлцэх эсэх. 


Гурав. Ажлын хэсэг байгуулах тухай. Төсвийн тухай хуульд нэмэлт оруулах тухай хуулийн төслөөр. Ийм гурван асуудлыг хэлэлцүүлэхээр та бүхэнд санал болгож байна.

Хэлэлцэх асуудалтай холбогдуулаад саналтай гишүүд байна уу? Хэлэлцэх асуудалтай холбогдуулаад. За байхгүй бол хэлэлцэх асуудлаа баталъя. 

Нэг. Гаалийн албан татвараас чөлөөлөх тухай хуулийн төслийн үзэл баримтлалыг хэлэлцэж эхэлье. 
Ажлын хэсгийн бүрэлдэхүүнийг Та бүхэнд танилцуулъя. Н.Цэрэнбат Байгаль орчин, аялал жуулчлалын сайд, Ч.Раднаабазар Байгаль орчин, аялал жуулчлалын яамны Хуулийн хэлтсийн дарга, Ё.Бат-Эрдэнэ Гаалийн ерөнхий газрын дэд дарга, Н.Энхтайван Байгаль орчин, аялал жуулчлалын яамны Ойн бодлого, зохицуулалтын газрын даргын албан үүргийг түр хавсран гүйцэтгэгч бөгөөд ахлах мэргэжилтэн, Б.Болд Татварын удирдлага, хамтын ажиллагааны газрын татварын улсын байцаагч, Чимэггэрэл Гаалийн ерөнхий газрын татварын улсын байцаагч гэсэн ийм ажлын хэсэг байгаа юм байна. 
Н.Цэрэнбат сайд аа. Асуулт байна. Ажлын хэсгийн тухайд. Сангийн яамнаас хүмүүс байхгүй байгаа юм уу? Н.Цэрэнбат сайдын микрофоныг өгье. 
Н.Цэрэнбат: - Төсвийн байнгын хорооны даргад хэлье. Уг нь Сангийн яамныханд хэлсэн. Өнөөдөр манай юм орж байгаа гэсэн. Тэгээд хараахан ирээгүй байх шиг байна. 
Б.Чойжилсүрэн: - Н.Цэрэнбат сайд аа. Энэ татвартай холбогдсон асуудлууд гарч байгаа учраас Сангийн яамнаас төсвийн орлого, төсвийн тооцоололтой холбоотой асуултууд гарах юм шиг байна. Сангийн яам руу яаралтай мэдэгдэх үү? Сангийн яамыг дуудъя. 
Н.Цэрэнбат: - За ойлголоо. 

Б.Чойжилсүрэн: - Тэгвэл Сангийн яамныхан ирэх хооронд Та танилцуулгаа хийчих үү. Н.Цэрэнбат сайдын микрофоныг өгье. 

Н.Цэрэнбат: - Эрхэм хүндэт Төсвийн байнгын хороон дарга, эрхэм Их Хурлын гишүүд ээ, 

Монгол Улсын Их Хурлын 2010 оны 48 дугаар тогтоолоор баталсан Монгол Улсын Үндэсний аюулгүй байдлын үзэл баримтлалын 3.5.3.3-т байгалийн ургамал, ойн тархалт, нөөцийн экспорт болон ойн үндсэн ашиглалтын огтлолыг бүрэн хориглож, ойн сангийн нөөцийг 2 хувиар нэмэгдүүлнэ. 2015 оны 49 дүгээр тогтоолоор баталсан Төрөөс ойн талаар баримтлах бодлогын 3.1.5-д ойгоо олгох модны хэмжээг үе шаттай бууруулж мод орлох бүтээгдэхүүнийг нэмэгдүүлэх, үйлдвэрлэлийн зориулалттай мод, модон материалын хэрэгцээг импортын модоор хангах бодлого баримталж иргэдийн модон бүтээгдэхүүний хэрэгцээг ойн арчилгаа, цэвэрлэгээ болон түүвэрлэх огтлох зэрэг ойн эко системд халдаггүй аргаар бэлтгэсэн модоор хангах гэж тус тус заасныг хэрэгжүүлэхэд ойжуулалт, цэцэрлэгжүүлэлт, ойн аж ахуйн арга хэмжээний ажил болон импортоор оруулж байгаа мод орлох бүтээгдэхүүн, модон барилгын хийцийг татвараас чөлөөлөх шаардлага тулгарч байгаа юм. 
2013 оны 6 дугаар сарын 07-ны өдрийн Нэмэгдсэн өртгийн албан татвараас чөлөөлөх тухай хуулиар ойжуулалт, цэцэрлэгжүүлэлт, ойн аж ахуйн арга хэмжээний ажил болон импортоор оруулж байгаа тууш чиглэлийн нимгэн давхаргатай хавтан, бөөрөнхий мод, гуалин, модон зүсмэл материал стандартын дагуу хийгдсэн угсрахад бэлэн модон барилгын угсармал хийцийг нэмэгдсэн өртгийн албан татвараас 2017 оны 12 дугаар сарын 30-ны өдрийг дуустал хугацаанд гаалийн албан татвараас. 2013 оны 6 дугаар сарын 07-ны өдрийн гаалийн албан татвараас чөлөөлөх тухай хуулиар импортоор оруулж байгаа тууш чиглэлийн нимгэн давхаргатай хавтан стандартын дагуу хийгдсэн угсрахад бэлэн модон барилгын угсармал хийцийг 2017 оны 12 дугаар сарын 31-ний өдрийг хүртэл тус тус нэмэгдсэн өртгийн албан татвараас чөлөөлсөн байдаг. 

Эдгээр хуулийг хэрэгжүүлэх явцад мод модон материалын импортын хэмжээ жил дараалан өсөж ирсэн бөгөөд энэ хэмжээгээр ойгоос ашиглах, бэлтгэх мод, хууль бус мод бэлтгэлийн хэмжээ буурч ойг нөхөн сэргээх, цэцэрлэгжүүлэх ажлын цар хүрээ нэмэгдсэн байна. 

Гаалийн ерөнхий газрын статистик мэдээ гэж үзэхэд 2013 онд 23 мянга 858.7 метр куб мод, модон материал гаднаас импортолж байсан бол 2015 онд 34 мянга 370.7 метр куб мод болж 10.5 метр кубээр буюу 1.5 хувиар өссөн байна. 

2017 онд ойгоос бэлтгэх үйлдвэрлэлийн зорилтыг хэрэглээний модны хэмжээ өсөж 47.2 мянган шоо метрээр тогтоосон нь 2013 оныхоос 40.7 хувиар бага байна. Цаашид буурах хандлагатай байгаач татварын хөнгөлөлттэй энэхүү тоон хэмжээ шууд холбоотой юм. 

Экологи, нийгэм, эдийн засгийн ач холбогдол бүхий эдгээр хуулиудын үйлчлэх хугацаа дуусгавар болсон тул нэмэгдсэн өртгийн албан татвараас чөлөөлөх тухай болон гаалийн албан татвараас чөлөөлөх тухай хуулийн төслийг Хууль тогтоомжийн тухай хуульд заасан шаардлагыг ханган боловсруулан танилцуулж байгаа тул хэлэлцэж дэмжиж өгнө үү. 
Анхаарал тавьсанд баярлалаа. 

Б.Чойжилсүрэн: - Н.Цэрэнбат сайдад баярлалаа. Сангийн яам хүрэлцэн ирсэн үү? Ирээгүй бол гишүүд ээ нэг горимын санал гаргаж байгаад энэ Сангийн яам хүрэлцэн иртэл түр хойшлуулаад, хэдэн минут хүлээх юм шиг байна. Гурав дахь асуудлаа хэлэлцээд явж байвал яасан юм. О.Батнасан гишүүн та нэг санал гаргачих уу? О.Батнасан гишүүний микрофоныг өгье. 
О.Батнасан: - Байнгын хорооны гишүүдийн амгаланг айлтгая. Энэ Сангийн яамныхан ирэхгүй бол энэ асуудлыг хэлэлцэхэд жаахан түвэгтэй л дээ. Яагаад гэхээр энэ 2017 оны 12 сарын 31-нээр хуулийн үйлчлэх хугацаа нь дуусчихсан. Тэгээд шинэ он эхлээд, 2018 он эхлээд төсөвтэй холбоотой, төсвийн орлогыг бууруулахтай холбоотой асуудал энэ чинь бараг 3 сар гаруйгийн асуудал байгаа учраас Сангийн яамнаас холбогдох хүмүүс ирсэн тохиолдолд энэ асуудлыг хэлэлцье. Дараагийн асуудлаа хэлэлцвэл ямар вэ гэсэн саналтай байна. 
Б.Чойжилсүрэн: - Тэгвэл түр хүлээгээд дараагийн асуудал руу оръё гээд. Тэгвэл О.Батнасан гишүүний саналыг. О.Батнасан гишүүний саналаар санал хураачих уу? Гурав дахь асуудлаа хэлэлцэж байхад хооронд Сангийн яам одоо хүрээд ирнэ. Хэдхэн минутын асуудал. 

Д.Оюунхорол гишүүний микрофоныг өгье. 

Д.Оюунхорол: - Ер нь бол горимын саналаа би Монгол Улсын Засгийн газраас оруулж ирсэн энэ саналыг хэлэлцэх нь бол зүйтэй гэж үзэж байна. Ер нь энэ манай орны ойн сангийн ойгоор бүрхэгдсэн талбайн хэмжээ бол маш их багасаж байгаа. Нийт ер нь манай Монгол Улсын газар нутгийн 7.85 хувь нь ойгоор бүрхэгдсэн талбай байгаа. Энийг бид нар маш сайн ойлгох хэрэгтэй. 
Бид нар олон улсын байгууллагуудын өмнө хүлээсэн үүргээрээ бид нар 2020 он гэхэд ойгоор бүрхэгдсэн талбайн хэмжээгээ 9 хувьд хүргэнэ гэсэн их том зорилт тавьсан байдаг. Энэ нь бол өөрөөр хэлбэл 1 сая 799 мянган га-гаар нэмэгдүүлнэ гэсэн үг. Харамсалтай нь өнөөдөр бол жил болгоны уур амьсгалын өөрчлөлт, дулаарлаас үүдэлтэйгээр гарч байгаа ойн түймэр энэ ойгоор бүрхэгдсэн талбайн хэмжээг улам багасгаж байна. 
Одоо жишээлбэл та бүхэн саяхан Хөвсгөл аймгийн ойн бүсэд гарсан галыг сонссон байх. Үндсэндээ 5 хоног ширэнгэн ойдоо гал гараад үнэхээр одоо ойн салбарт маань бас л их том хэмжээний хохирол учирсан. Өнгөрсөн зун гарсан маш их хэмжээний ой, ойгоор бүрхэгдсэн талбай шатсаныг мэдэж байгаа. Тэгэхээр ер нь бол бид нар энэ байгаль орчноо хамгаалах чиглэлээр өмнө нь уламжлал болон явж байсан, дэмжиж байсан арга хэмжээнүүдийг бол дэмжмээр байна. 
Ц.Нямдорж сайд, Д.Тогтохсүрэн гишүүн ээ, Н.Амарзаяа гишүүн ээ, жаахан дуугүй байж байгаад. Бид нар бие биенийгээ хүндэтгээд ярьж байгаа юмаа сонсож. Тэгээд ер нь бол энэ Монгол Улсын байгаль орчны салбарыг бид нар энэ салбараас ашиг орлого олж ухаж түнхэж, идэж улсын төсвөө бүрдүүлж байгаль орчноо сүйтгэж байгаа. Байгаль орчны нөхөн сэргээлтийг хийх чиглэлээр Монголын төр засаг бол үнэхээр хуруу хумсаа хөдөлгөхгүй байгаа. Ухаж төнхөж идэхээ болохоор үнэхээр одоо газар нутгийг нь ухдаг. 
Одоо тэр битгий хэл одоо усны төлбөр төлөхгүйгээр энэ аж ахуйн нэгжүүд чинь үйл ажиллагаагаа явуулж байна. Фермерийн аж ахуй эрхэлж байна. Тэр олон мянган малын толгой тоогоор уусан ус болгон, гол горхи болгон ширхэг хатаж байна. Хэнтэй ч ямар ч хариуцлага ярьдаггүй. Хэнтэй ч төлбөр тооцоо ярьдаггүй. Ингээд ийм урсгалаараа байгаль эх дэлхийн бүх юм үнэ төлбөргүй байдгаа гэдэг энэ ёс суртахуунд байгаа энэ бодлогоо бол нэг шинэчилж өөрчлөх шаардлагатай. 
Тийм учраас энэ байгаль эх дэлхийгээ хамгаалах энэ олон улсын байгууллагуудын өмнө хүлээсэн үүргээ Монгол Улсын төр засаг хэрэгжүүлэхэд онцгой анхаарч ажиллах ёстой. 

Тэгээд одоо бол бид ингээд мод орлох технологи нэвтрүүлэхийг дэмжих, энэ төрлийн бүтээгдэхүүн, үйлдвэрлэлийг нэмэгдүүлэх, түлшний асуудлыг цогцоор нь шийдэх. Ингээд мод модон бүтээгдэхүүний импортыг нэмэгдүүлэх бодлого хэрэгжүүлсний үр дүнд өнгөрсөн 5 жилд хулгайн модтой тэмцэх асуудал бол бас үр дүн гарсан. Иргэд, аж ахуйн нэгж байгууллага маань энэ хэрэгцээгээ бас Оросын Холбооны Улсаас импортоор оруулж ирээд мод модон хийц материал, бүтээгдэхүүнүүдийг оруулж ирснээр бас тодорхой энэ ойн салбарыг дэмжсэн амжилттай бодлого хэрэгжсэн юм. 
Тийм учраас энэ асуудлууд дээр илүү нухацтай хандаж зөв бодлого, шийдвэрийг одоо гаргаасай гэж хүсэж байгаа учраас зарчмын хувьд энэ саналыг бид нар улс төржүүлэхгүйгээр, талцаж хуваагдахгүйгээр энэ асуудлыг яаралтай шийдвэрлээд явах нь зөв гэж бодож байна. 

Тэгээд би бодоход энэ асуудалд одоо хариуцаж байгаа манай яам болон бусад холбогдох байгууллагууд энэ асуудалд илүү анхаарлаа хандуулах хэрэгтэй. Бид нар энэ жил ер нь ойн түймэр маань бол бас их эрт эхэлж байна. Магадгүй дулаарал хэр хүчтэй явах юм. Ер нь цаашдаа мэдэхгүй. Хаана хэдэн газар ойн түймэр гарах юм гэдгийг бид нар хэлж мэдэхгүй. 
Тийм учраас бид нар энэ ойн сангаа жил бүр хасагдаж, хорогдож байгааг нөхөж бид нар одоо ургаж тарьж ургуулж чадахгүй байгаа шүү. Тийм учраас энэ эх дэлхийгээ хамгаалах энэ ариун үйлсэд хүн болгон гар бие оролцож улс төржилгүйгээр, талцалгүйгээр асуудлаа шийдэж өгөөчээ. Энэ асуудлыг нь шийдэж явуулаачээ гэж хэлмээр байна. 
Б.Чойжилсүрэн: - Д.Оюунхорол гишүүн ээ. Гишүүдэд энэ асуудлын агуулгын хувьд бол тантай санал нэг байгаа. Бүгд дэмжих ёстой. Хууль зүйн хувьд Сангийн яамтай холбоотой асуудлууд гараад байгаа учраас түр хүлээж байгааг зөв ойлгоорой. 
Сангийн яам иртэл цаг хожоод гурав дахь асуудлаа хэлэлцье гэдгээр. Санал хураачихъя. Санал хураалт. О.Батнасан гишүүн санал гаргасан. Санал хураалт. 
Санал хураалтад 11 гишүүн оролцож, 10 гишүүн дэмжсэн байна. Тийм учраас гурав дахь асуудлаа хэлэлцье. 

Хоёр. Ажлын хэсэг байгуулах тухай. 
Төсвийн байнгын хорооны тогтоол батлах тухай. Төсвийн тухай хуульд нэмэлт оруулах тухай хуулийн төслийг чуулганаар хэлэлцүүлэх бэлтгэл хангах. Санал, дүгнэлтийн төсөл боловсруулах үүрэг бүхий ажлын хэсгийг байгуулъя. 
Ажлын хэсгийн ахлагчид нэр дэвшүүлэх саналтай гишүүн байна уу? Энэ Н.Учрал гишүүний санаачлан хэлэлцүүлж байгаа хуультай холбоотой. Норм, нормативын тухай. Тийм. Та бүхэнд одоо саналгүй бол Н.Учрал гишүүн, Ч.Улаан гишүүн хоёртой урьдчилсан зөвшилцсөн. Ч.Улаан гишүүн хоёртой урьдчилан зөвшилцсөн. Ч.Улаан гишүүн ажлын хэсгийг ахлахаар зөвшөөрсөн байгаа. 
Ажлын хэсгийг байгуулах тухай Төсвийн байнгын хорооны тогтоолыг Ч.Улаан гишүүнээр ахлуулаад байгуулаа гэдгээр дэмжье гэдгээр санал хураалт явуулчих уу? Санал хураалт. 
Санал хураалтад 11 гишүүн оролцож, санал 90.9 хувиар дэмжигдлээ. 

Ч.Улаан гишүүн ажлын хэсгийн ахлагчаар ажиллах байх. Саналтай гишүүд Ч.Улаан гишүүн дээр очоод ажлын хэсэгт нь орно биз. Ажлын хэсгийн ахлагч бас бусад гишүүдэд санал тавиад ажлын хэсгийг байгуулах талаар урьдчилан зөвшилцсөн байгаа. 

Ингээд Ажлын хэсэг байгуулах тухай Байнгын хорооны тогтоолыг батлах тухай асуудлыг хэлэлцэж дууслаа. Гишүүдэд баярлалаа. 
Б.Чойжилсүрэн: - Ажлын хэсэг хүрэлцэн ирсэн тул Байнгын хорооны хуралдааныг үргэлжлүүлье. 
Хууль санаачлагчаас төслийн үзэл баримтлалын талаар асуух асуулттай гишүүдийн нэрийг авъя. Д.Оюунхорол гишүүнээр асуултыг тасалъя. Ж.Мөнхбат гишүүн асуултаа асууя. 
Ж.Мөнхбат: - Энэ мод, модон эдлэлтэй холбоотой энэ Гаалийн болон Нэмэгдсэн өртгийн албан татварын тухай хуульд хөнгөлөлт үзүүлэх асуудал орж ирж байна. Энэ асуудлыг агуулгын хувьд бол өнөөдөр дэмжих ёстой байгаа юм. Өөрөөр хэлэх юм бол энэ ой мод, байгалийн баялагтаа ариг гамтай хандах, мод, модон бүтээгдэхүүн үйлдвэрлэж байгаа энэ аж ахуйн нэгжээ дэмжих ёстой. 
Харамсалтай нь хууль эрх зүйн нэг асуудал үүсээд байгаа. Энэ Засгийн газраас долоо дахь удаагаа орж ирж байгаа. Төсвийн тухай хуулийн 6.2.5 дээр байдаг заалтыг зөрчсөн ийм зүйлийг л одоо ингээд орж ирчихээд байгаа юм л даа. Төсвийн жилийн дундуур орлого бууруулах, зарлага нэмэгдүүлэх үр дагавартай бодлогын аливаа шийдвэр гаргасан бол түүнийг дараагийн төсвийн жилээс хэрэгжүүлдэг байна гэж байгаа юм. 

Өнөөдөр орж ирж байгаа энэ төсвийн төсөл дээр, хуулийн төсөл дээр төсвийн дараагийн жилээс биш 2018 оноос эхэлж хэрэгжүүлнэ гэж байгаа юм. Ингээд дахиад хууль зөрчсөн асуудал болно. Эргээд энэ нь ямар асуудал болж байгаа. Өнгөрсөн долоо хоногийн Төсвийн байнгын хорооны хурал дээр Сангийн сайд хэлж байна лээ шүү дээ. Сангийн сайд маань өөрөө хууль зөрчсөн ийм асуудлыг өргөн барьдаг. Хүчээр одоо зайлшгүй шаардлагатай, батлах ёстой гээд ингээд батлуулдаг. Дараа нь Их Хурал баталсан шүү дээ. Их Хурлын гишүүд л одоо хууль зөрчиж батлаа биз дээ. Бид нар хэрэгжүүлж байгаа улс. Ийм тайлбарыг одоо хэвлэл мэдээллээр хийгээд сууж байна. 
Тэгээд өчигдөр тэр Ардчилсан намын тавьж байгаа тэр шаардлага дээр Сангийн сайдтай холбоотой асуудлаар яг энийг л Төсвийн тухай хууль зөрчсөн. Яг энэ том утгаараа гэх юм бол одоо өнөөдөр 3 сайдын гарын үсэгтэй энэ албан бичиг ирсэн байж байна. Байгаль орчны сайд, Сангийн сайд, Хууль зүйн сайд гурвын. Дээрээс нь Хэрэг эрхлэхийн сайд, Ерөнхий сайд хоёрын гарын үсэгтэй албан бичиг ирж энэ хуулийг, энэ асуудлыг хэлэлцэн шийдвэрлэж өгнө үү гэсэн албан тоот ирсэн. 
Тэгэхээр нөгөө Засгийн газар чинь хууль дээдлэх зарчим гээд Үндсэн хуульд заасан энэ зарчмаа ингээд зөрчөөд л орж ирж байна л даа. Энийг нь бид нар за батлаад явуулъя. Дахиад хууль зөрчсөн. Засгийн газар бас Үндсэн хууль зөрчсөн ийм л асуудал руу очно. Эргээд энийг нь ярих гэхээр Засгийн газрын сайд нар маань яадаг вэ гэхээр Их Хурал баталсан шүү дээ. Их Хурлын гишүүд л баталсан. Бид нар хэрэгжүүлж байгаа гэдэг ийм тайлбар луу орно. 
Тийм учраас энийг одоо Засгийн газрын 4 сайд сууж байна. За асуудал оруулж ирж байгаа Н.Цэрэнбат сайд байна. Хуулийн сайд Ц.Нямдорж сайд байж байна. Асууя. Яг энэ Төсвийн тухай хуулийн 6.2.5-ыг зөрччихөөд байна. Долоо дахь удаагаа орж ирж байгаа асуудал. Өмнө нь хэлээд л Засгийн газар зайлшгүй батлах ёстой, оруулах ёстой. Ингээд л оруулдаг. Тэгээд сүүлдээ буруутан нь хэдэн Их Хурлын гишүүн, Улсын Их Хурал болж хувирч байна шүү дээ. Энийг бол би хариуцлагатайгаар ярьж байгаа юм. Сангийн сайдын өнгөрсөн долоо хоногт албан ёсоор илэрхийлсэн байр суурь. Хэвлэл мэдээллээр гарсан. 
Дахиад энийг батлаад явахад дахиад Улсын Их Хурал хууль зөрчих үү? Энэ хуулийн энэ Төсвийн тухай хуулийг зөрчих үү? Нэгдүгээрт. Хоёрдугаарт, энийг баталлаа гэхэд хууль зөрчсөн асуудлыг Засгийн газар өргөн бариад Сангийн яам, Байгаль орчны яам өргөн бариад Их Хурал хууль зөрчиж баталсан асуудалд орох уу? Нөгөө Үндсэн хуульд заасан хууль дээдлэх зарчим энэ алдагдахад хүрэх үү гэсэн ийм асуултыг асууя. 
Б.Чойжилсүрэн: - Ажлын хэсэг хариулъя. Н.Цэрэнбат сайдын микрофон. Сангийн яамнаас хүн байна уу? Тэр 2 дугаар микрофон дээр шилжээд суучих. 
Эхлээд Н.Цэрэнбат сайд хариулъя. Дараа нь 2 дугаар микрофон дээр ажлын хэсэг хариулъя. Сангийн яам. 
Н.Цэрэнбат: - Энэ асуудал бол өмнө нь одоо мөрдөгддөг байсан. 2013 оноос хойшоо ингээд явж байсан. Зарим нэмэгдсэн өртгийн татвар болон гаалийн татвар дээрээ зарим зүйл, заалт нь сөөлжилж хэрэгждэг байсан юм. Цоо шинээр юм орж ирээгүй. 
Дээр нь энэ нийтдээ энэ хөнгөлөлт чөлөөлөлттэй холбоотойгоор олон жилийн дундаж нь 3.5 тэрбум төгрөгийн асуудал яригдаж байгаа. Түрүүн Д.Оюунхорол гишүүн бас хэлж байсан. Гол нь бид одоо ойн багахан нөөцтэй улс. Цаашид энэ чиглэлээр одоо нөөцийг бий болгоход бас цаг хугацаа ордог. Харин импортоор орж ирж байгаа татварыг нь чөлөөлснөөр бидэнд нөөцөө хадгалах, авч үлдэх ийм боломж бий болж байгаа юмаа гэдгийг бас зөв ойлгох хэрэгтэй байх. 
Ер нь жилийн жилд сүүлийн 20 гаруй жил Монгол Улс төсөв хүнд байна, зардал хэмнэх ёстой гэж байснаар бол байгалийн хуулийн эсрэг олон бид юм хийсэн. Ойн агентлагийг татан буулгасан, усны агентлагаа татан буулгасан, цөлжилттэй тэмцэх үндэсний хороогоо татан буулгасан, агаарын бохирдлын эсрэг байсан Цэвэр агаар сангаа төсөв хүндрэлтэй байна, хууль зөрчиж байна гэж хэлээд. Одоо бид бас үнэнд гүйцэтгэгдэж байгаа учраас яалт ч үгүй энэ асуудлыг бас авч хэрэгжүүлж энэ ойгоо хамгаалах тал дээр бид ажиллахаас өөр аргагүй болж байгаа юмаа гэдгээ бас гишүүддээ хэлье. Тэгээд дэмжиж өгнө үү. 
Б.Чойжилсүрэн: - Ажлын хэсгийн 2 дугаар микрофон өгье. Нэрээ хэлээд танилцуулаарай өөрийгөө. 

Б.Тэлмүүн: - Сангийн яамны Төсвийн орлогын хэлтсийн даргын үүргийг гүйцэтгэгч Б.Тэлмүүн байна. 

Энэ хуулийн төсөлтэй холбоотойгоор төсөвт үр нөлөө байхгүй. Төсвийн орлого бууруулах, зарлага нэмэгдүүлэх тийм шинж чанартай хуулийн төсөл биш ээ гэж бид нар үзэж байгаа. 
Б.Чойжилсүрэн: - Б.Тэлмүүнээс асууя. Тэгэхээр энэ төсвийн орлогод тооцоолол байхгүй гэхээр төсвийн тооцоололд оруулаагүй гэсэн үг үү? Та нар оруулахгүйгээр тооцсон юм байна. Ондоо ямар орлогуудыг оруулахгүйгээр тооцсон бэ? Хариулъя. 
Б.Тэлмүүн: - Энэ хуулийн нөлөөгөөр төсвийн орлого бол эхний улирлын гүйцэтгэлээр 202.3 тэрбумаар давж биелсэн байгаа. Төлөвлөсөн хэмжээнээс 11.3 хувиар давсан байгаа. Тэгээд энэ хууль батлагдсанаар төсвийн орлогод үр нөлөө гарахгүй. Өөр бид нар төсвийн хуулийг батлахдаа орлогын төлөвлөгөөгөө бүх боломж нөөц бололцоогоо шахаж төлөвлөсөн. Төлөвлөгөөнд тусгагдаагүй орлогын эх үүсвэр бол байхгүй. 
Б.Чойжилсүрэн: - Ж.Мөнхбат гишүүн тодруулъя. Дараа нь Б.Тэлмүүн ээ, чи миний асуултад хариулаарай. Ондоо ямар ямар орлогуудыг төсвийн орлогод тооцохгүйгээр одоо гадуур үлдээсэн бэ. Төсвийн төслийг тооцоод. 

Ж.Мөнхбат: - Сая Сангийн яамны хэлтсийн даргын үүргийг гүйцэтгэгч арай өөр юм хариулаад байх юм. Энэ хууль чинь цагаан дээр хараар бичсэн байгаа шүү дээ. Төсвийн жилийн дундуур орлого бууруулах, зарлага нэмэгдүүлэх үр дагавартай бодлогын аливаа шийдвэр гаргасан бол түүнийг дараагийн төсвийн жилээс хэрэгжүүлнэ гэж байгаа. 
Онцгой нөлөө байхгүй гэдэг юм энэ хууль дээр байхгүй байгаа. 3 тэрбумаар байна уу, 300 саяар байна уу, 30 тэрбумаар байна уу энэ чинь албан татвараас чөлөөлж байгаа бол орлого буурч л байгаа биз дээ. 
Өмнөх юмыг ойлгож байгаа, Н.Цэрэнбат сайд аа. Өмнө нь ингээд явж байсан жишигтэй. Гэхдээ хууль зөрчин зөрчин ийм шийдвэр гаргах хэрэг байна уу. Яагаад Сангийн сайд төсвийн тодотгол оруулж ирэхгүй байгаа юм. Энийг одоо Засгийн газрын гишүүдээс хэнээс нь асуух вэ? Ц.Нямдорж сайдаас асуух уу? Хэзээ төсвийн тодотгол оруулж. Энийг төсвийн тодотголдоо оруулж ирээд хуульд нийцүүлээд явах бүрэн боломж байгаа шүү дээ. Тэгээд сүүлдээ ингээд заавал Улсын Их Хурал руу лаахаддаг, хэдэн гишүүдийнхээ нүүрийг улалзуулж хэвлэл мэдээллээр мэдэгдэл хийгээд ингээд байхаа одоо хэзээ болих юм бэ? Төсвийн тодотгол.../минут дуусав/
Б.Чойжилсүрэн: - Б.Тэлмүүн дарга аа, Ж.Мөнхбат гишүүний асуултад хариулъя. 
Хоёрдугаарт, миний асуулт байна. Ямар ямар орлогуудыг төсвийн орлогод тооцохгүйгээр төсвийн төслийг зохиож оруулж ирсэн бэ? Сая та хэллээ. Төсвийн орлогод тооцоогүй гэж. Ондоо ямар орлогууд байгаа вэ? 
Б.Тэлмүүн: - Ж.Мөнхбат гишүүний асуултад хариулъя. Төсөвт тодотгол хийх нөхцөл байдал бол одоогийн байдлаар хуулиар заасан нөхцөлүүд үүсээгүй байгаа. Энэ хуулийн хувьд бол төсөвт төсвийн орлогыг бууруулахгүй гэж бид нар үзэж байгаа. Яагаад гэхээр төсвийн орлогын гүйцэтгэл маань бол эхний улирлын байдлаар бол 11.0 хувиар давсан. Тэгээд жилийн эцсээр бол энэ тоо бол нэлээн өсөх төлөвтэй байгаа. 
Б.Чойжилсүрэн гишүүний асуултад хариулахад бид нар тийм орлого тооцоогүй орлогууд бол байхгүй. 

Б.Чойжилсүрэн: - Чи сая Ж.Мөнхбат гишүүний асуултад ийм төрлийн орлого тооцогдоогүй, орлого буурахгүй гэж сая хариуллаа шүү дээ. Дөнгөж сая. 
Б.Тэлмүүн: - Тийм. Орлогод бол нөлөөлөхгүй. 

Б.Чойжилсүрэн: - Надад асуулт байна. Ц.Нямдорж сайд нэмж тайлбарлая. 
Ц.Нямдорж: - Наад хууль чинь энэ жилийн төсвийн хууль чинь ноднин жил 10 сард орж ирээд 11 сарын 15-нд батлагдсан хууль шүү дээ. Тэр хууль дотор чинь энэ одоо чөлөөлөх гээд байгаа хуулиуд чинь байсан шүү дээ. Тэр байсан учраас орлого тооцоогүй л асуудал шүү дээ. Та нарт ингээд хэлчих ухаан хүрэхгүй байна. Яадаг ядаргаанууд вэ та нар ер нь. Ийм л эд шүү дээ. 
Зүгээр энэ нэг төсвийн тодотголын асуудал би бас хааяа Засгийн газар дээр үг цухалзуулаад байгаа юм. Ц.Даваасүрэн энд сууж байна. Энэ тодотгол хийх ёстой юм биш биз гэж. 
Тэгэхээр нөгөө Валютын сантай тодотгол хийхгүй гээд тохирчихсон гэсэн шүү дээ. Ер нь зарчмын хувьд энэ нэг амьдралд нийцэхгүй байгаа хуулиудаа заримыг нь өөрчлөх арга хэмжээ Сангийн яам өөрсдөө авцгаа та нар. Амьдрал баян. Эдийн засаг хөдөлгөөн ихтэй байдаг. Өнөөдөр энэ уурхайн чинь бүтээгдэхүүний үнэ өсөж байдаг. Маргааш нь унаж байдаг. Орлого зарлага ийшээ тийшээ болгох, мөнгө төгрөг ийшээ болгох асуудал гарна шүү дээ. 
Тийм учраас наад хэт хатуу юмаа авч хаях хэрэгтэй. Оруулаад ирсэн төсөл дотор чинь хэрэгжиж эхлэх сар өдрийг нь тавиагүй байгаа. Зүгээр 2018 он гээд л тавьчихсан байгаа юм энэ дээр. Хэрэв гишүүд энэ 2018 онд болохгүй, 2019 оноос мөрдье. Тэр хуулиа дагая гэх юм бол нэг тоо дугуйлаад л 2019 болгоод л 01 сарын 01-нээс гэж болно. 
Гэхдээ би дахиад хэлье. Хуультай байсан учраас тэр хуулийн дагуу орлого тооцоогүй ээ. Ийм л учиртай юм. Би гишүүдийн энэ хууль зөрчихгүй байх ёстой гэдэг дээр санал нэгтэй байна. Ер нь хэзээ та нар энэ ажлаа Их Хуралд зөв танилцуулж сурах юм, Сангийн яамныхан. Дандаа л нэг тийм зөнөчихсөн чавганц шиг будилж байх юм та нар. 
Тэгээд энэ хуулийнхаа өөрчлөлтүүдийг та нар хий. Ер нь бол энэ Төсвийн тогтвортой хуулийн Төсвийн хууль гэх мэтийн хуулиуд чинь бол зарим нь хэт мөнгө, зоос талаа хараад амьдралаас хазайчихсан юмнууд зөндөө байгаа шүү дээ. Зөндөө байгаа шүү дээ. Ийм юмнууд байгаа учраас би тайлбарыг нь хэлчихлээ. Гишүүдийн хөндөөд байгаа асуудал нь зарчмын хувьд бол ер нь зүйтэй. Хуулиа мөрдөх ёстой гэдэг байр суурь нь зөв шүү дээ. Харин өөрчлөх хэрэгтэй. Энэ болохгүй байгаа юмнуудыг өөрчлөх хэрэгтэй та нар. Хачин хачин юмнууд зөндөө л хийсэн юм билээ ер нь бол. Одоогийн энэ бүрэлдэхүүнийг би ярьж байгаа юм биш. 
Жишээ нь байна шүү дээ ертөнцийн шүүхийн системд давж заалдах болон хяналтын шатны шүүх ял хүндрүүлж ерөөсөө болдоггүй байхгүй юу. Тэгэхээр давж заалдах эрх нь хаагдсан гэж үздэг. Миний тэр эсэргүүцээд байсан одоо энэ мөрдөөд байгаа хуулиуд чинь ял хүндрүүлж болно гэдэг юм хийчихэж ээ жишээ нь. Би оруулж ирэх гэж байгаа. Оруулж ирнэ. 
Б.Чойжилсүрэн: - О.Батнасан гишүүн асуултаа асууя. 

О.Батнасан: - За баярлалаа. Төсвийн орлого буурах юм уу, орлого давах юм бол заавал тодотгол хийнэ л дээ. Энэ чинь хуультай юм чинь хуулиа өөрчлөхгүй бол болохгүй л дээ. Тэгээд энэ чинь зарлага гарч байна шүү дээ. Одоо бүртгэнэ шүү дээ. Тэрийг чинь хуримтлуулж байгаад дараа жилд нь оруулна гэдэг чинь бүдүүлэг юм шүү дээ яг үнэн дээ бол. За яах вэ тэр нь ч одоо яах вэ тэр мэргэжлийн улсууд нь мэддэг юм байгаа биз. 
Би энэ дээр ганц юм гайхаад байгаа юм. Энэ хууль 2017 оны 12 сарын 31-нээр дуусгавар болчихсон юм. 2018 оны 01 сарын 01-нээс энэ хуулийн 1 дүгээр зүйлд заасан чиглэлээр бараа, бүтээгдэхүүн буюу одоо энэ ойжуулалт, цэцэрлэгжүүлэлттэй холбоотой гааль, НӨАТ 15.5 хувь хүртэл өнөөдөр төлчихсөн аж ахуйн нэгжүүдийг яах вэ? Буцаан олголт хийх үү? НӨАТ, гаалийн татварын. Хэдэн төгрөг төлсөн бэ? Манай гаалийнхан мундаг шүү дээ. Ё.Бат-Эрдэнэ дарга аа. 
Энэ чинь өөрөө тэгээд төсвийн орлогод нөлөөлөхгүй гэж яриад байгаа юм. Энэ чинь орлого шүү дээ. Та хэд нэг тоо хэлнэ. Тэр чинь төсвийн орлого биш юм уу? Энэ дээр нэг хариулт авъя. 
Хоёрдугаарт нь, энэ хуулиа ч яах вэ зүгээр цаашдаа гэх юм бол 2019 оны 01 сарын 01-нээс хэрэглээд явах юм бол болно. Тэгэхээр төсөв чинь орлого зарлага, янз бүрийн ачаалал үүсэхгүй гэсэн үг. 
Тэр 1 дүгээр зүйлтэй холбоотой асуудал байгаа юм. Зүгээр өмнө нь яах вэ ингээд чөлөөлж байсан байх. Ойжуулалт, цэцэрлэгжүүлэлт, ойн аж ахуйн арга хэмжээний ажил. Энэ бол болж байна. Энэ гааль, НӨАТ-ыг чөлөөлье. 
Дээр нь тэр одоо би зүгээр нэршлийг нь сайн мэдэхгүй байна. Одоо гуалин гэж ярьдаг, дүнз гэж ярьдаг. Бид ч одоо барилга барьж байхад хамгийн их хэрэглэгддэг шургааг байсан. Манайхан дотоодын ойн сав газраасаа бэлдчихдэг байсан. Энэ материалуудыг оруулж ирэх. Яг одоо эд нарыг оруулж ирэх юм бол гааль, НӨАТ-аас чөлөөлнө гэсэн ийм байна уу? 
Тэр хаус маягийн одоо нөгөө торхон байшинг чөлөөлж байгаа юм байна. 10 жилийн өмнө л аж ахуйн нэгжүүд чинь одоо торхон байшин бид нар барихад бэрхшээлтэй байна, хатаалгын үйлдвэр байх уу гээд л ярьдаг байсан. Одоо нэг хаус маягийн торхон байшин барихад үндэсний үйлдвэр чинь нэг хатаалгын үйлдвэрүүд эд нарт нь одоо нэг төрөөс дотаци, зээл ч байдаг юм уу өгөөд зүгээр тэр модыг нь оруулж ирээд эндээ нэмүү өртөг шингэсэн бүтээгдэхүүн үйлдвэрлэж болдоггүй юм уу? Заавал одоо эд нарыг оруулах шаардлагатай юу? 
Тэгээд тэр тууш чиглэлийн нимгэн давхаргатай хавтан гэж байгаа юм. Энэ ОСБ /Oriented Strand Board/ хавтан л даа. Зөндөө үйлдвэр байгуулагдсан гэж сонсож байсан. Энэ чиглэлээр үйлдвэр, хичнээн үйлдвэр байгуулагдсан. Ямаршуухан үйл ажиллагаа явуулж байгааг хэлж өгөх албан тушаалтан байна уу гэсэн иймэрхүү асуудлууд байна. 

Хариулсныхаа дараа тодруулъя. 

Б.Чойжилсүрэн: - О.Батнасан гишүүний асуултад хэн хариулах юм? Ажлын хэсэг 2 дугаар микрофон. Дараа нь 3 дугаар микрофон. 2 дугаар микрофон өгье. 

Б.Тэлмүүн: - О.Батнасан гишүүний асуултад хариулъя. Бид нарын оруулсан хуулийн төслөөр бол буцааж хэрэглэх тийм заалт бол ороогүй. Хэрвээ буцааж 01 сарын 01-нээс хойш төлөгдсөн татварыг буцаан олгоно гэх юм бол энэ бол төсвийн орлогод бол тодорхой хэмжээгээр төлөгдсөн татварын хууль буцааж олгох учраас орлого бууруулах нөлөө гарна. 
Тийм. 01 сарын 01-нээс 4 сарын 23-ныг хүртэлх хугацаанд гааль дээр нийт 97.9 сая төгрөгийн татвар бол төлөгдсөн байгаа. 

Б.Чойжилсүрэн: - 3 дугаар микрофонд хариулах юм байна уу? О.Батнасан гишүүн болсон уу? О.Батнасан гишүүн тодруулъя. 
О.Батнасан: - Энэ яамдын хууль хэрэгжүүлэх ажилтай холбоотой, сахилга хариуцлагатай холбоотой асуудлыг одоо ер нь ярьж байх хэрэгтэй л дээ. Яах вэ 98 сая. Бага л төлсөн юм байна. Яах вэ бага төлсөн гээд энийг орхиж болно л доо. Гэхдээ хууль чинь тэгш үйлчилдэг юм. Одоо хэнд хариуцлага. Би аливаа нэгэн субъектэд хариуцлага тооцоосой гэж бодож байна. 
Энэ 01 сарын 01-нээс 2017 онд оруулж ирж болно шүү дээ энэ хуулийг чинь. Яагаад оруулж ирээгүй юм? Одоо 97.0 сая төгрөг төлчихсөн юм. 98.0 сая төгрөг төлчихсөн юм. Тэр аж ахуйн нэгжүүд нь хохироо гэж хэлж байгаатай яг ижилхэн Сангийн яамны нөхөр өө чи. 

900 тэрбумыг төлчихсөн байвал яах юм та нар. Энэ аж ахуйн нэгжүүдээ бид дэмжье л гэж яриад байдаг. Ингэж дэмждэг юм уу. Бөгсөн доороо мөнгө дарж байгаад байж болдоггүй юм аа Ц.Даваасүрэн гишүүн ээ. Давсан тохиолдолд хуваарилна шүү дээ. Бид энэ чинь. 
Хоёрдугаарт, тэр асуудлуудыг та нар одоо хариул л даа. Тэр гуалин, дүнз, шургааг. Би бол нэршлийг нь сайн мэдэхгүй байна. 

Б.Чойжилсүрэн: - Н.Цэрэнбат сайд хариулт байна уу? 

Н.Цэрэнбат: - Одоо орж байгаа юм нь дээр тууш чиглэлийн нимгэн давхаргатай хавтан буюу ОСБ, бөөрөнхий мод, гуалин, модон зүсмэл материал стандартын дагуу хийгдсэн угсрахад бэлэн модон барилгын угсармал хийцийг одоо чөлөөлнө гэсэн юу орж байгаа юм. Тусгайлан ингээд заагаад өгчихсөн заалт дээр нь. 
2 сард энэ асуудлуудыг одоо бүх холбогдох яамдаас санал аваад бүх бичиг баримт нь одоо хуулийн дагуу бүрдсэнийх нь дараа Улсын Их Хуралд өргөн бариад ингээд явж байгаа юм гэдгийг О.Батнасан гишүүнд хэлье. 
Б.Чойжилсүрэн: - Д.Тогтохсүрэн гишүүн алга байна. Д.Оюунхорол гишүүн асуултаа тавья. 

Д.Оюунхорол: - Нэгдүгээрт, энэ асуудлыг хугацаа оройтсон ч гэсэн оруулж ирсэнд нь бас талархаж байна гэж бодож байгаа юм. Сангийн яамныхан сая хариулж байна. Энэ бол нөгөө 2017 онд одоо 11 сард батлагдсан 2018 оны төсөвт орлого ба зарлага бууруулах тул нөлөөлөхгүй ээ. Тийм байдлаар энэ хууль батлагдсан гэж байгаа учраас бид нар өнөөдөр энэ асуудлыг Ц.Нямдорж сайдын түрүүний ярьдагаар хэрэглээд. Одоо татвар төлсөн аж ахуйн нэгж, иргэд байгаа бол буцаан хууль эргэж үйлчлэх тухай асуудлыг Их Хурал дээр ярих боломжгүй. Одоогийн байгаа Төсвийн хуулиараа бол. Тэр нь харин хориотой. 
Тийм учраас тэрийг нь бид нар ярихгүйгээр одоогийн энэ үүссэн байгаа нөхцөл байдлаа авч үзээд энэ асуудлаа шийдвэрлээд явах нь зөв гэж бодож байгаа юм. Тийм учраас ийм боломж байгаа юу гэж би Сангийн яамнаас асууж байна л даа. Нөхөж буцаан олголт хийхгүйгээр энэ хуулиа хэрэгжүүлээд явах боломж байгаа юу гэж. Тэгээд би дараа нь санал хэлье. 
Б.Чойжилсүрэн: - Ажлын хэсэг. 2 дугаар микрофон. 
Б.Тэлмүүн: - Яг өмнөх хуулийн үйлчлэл маань 2017 оны эцсээр дууссан. Тэгэхээр. Тийм. 12 сарын 31-нээр. Тэгэхээр зүгээр хууль байхгүй учраас нөхөж олгох боломжгүй. Зүгээр яг энэ хууль батлагдсан өдрөөс нь юм уу. Тийм. Хэрэгжих. Аль хугацаанаасаа Их Хурал шийдсэн. Тэрнээс нь хэрэгжээд явах бас боломжтой. 

Бас нэмээд нэг тодруулаад хэлэхээр. Одоогийн мөрдөгдөж байгаа нэмэгдсэн өртгийн албан татварын тухай хуулийн 13.20-д импортоор оруулж байгаа бөөрөнхий мод, гуалин, зүсмэл материал, банз, модон бэлдэц, хагас боловсруулсан модон материал гээд бас тодорхой хэмжээний юу нь бол бас чөлөөлөгдөх. Энэ заалтаар бол ороод явах боломжтой байдаг. 
Б.Чойжилсүрэн: - Б.Тэлмүүн дарга аа. Бид нар энэ гаалийн албан татвараас чөлөөлөх тухай хуулийн төсөл хэлэлцээд байгаа шүү. НӨАТ дараа нь. 
Д.Оюунхорол гишүүн болсон уу? Асуултад хариулт авсан уу? Д.Тогтохсүрэн гишүүн асуултаа асуух юм уу? 

Надад хэдэн асуулт байна? Ажлын хэсгээс асууя. Энэ хуулийн өргөн барьсан төслөөр хуулийг хэдийнээс эхэлж мөрдөж эхлэхээр өргөн барьсан бэ? Ердийн журмаар юм уу? 2018 онд юм уу? 2019 онд юм уу? Энийг нэг ажлын хэсгээс асууя. 

Хоёрдугаарт. Бичээд ав аа, Б.Тэлмүүн дарга аа. Энэ хууль хэрвээ батлагдвал батлагдсан хугацаанаас хойш 2018 оныг дуустал хэдэн төгрөгийн татварын хөнгөлөлт үзүүлэх вэ? 2019 онд хэдэн төгрөгийн татварын хөнгөлөлт үзүүлэх. 2020 онд, 2021 онд, 2020 онуудад хэд хэдэн төгрөгийн татварын хөнгөлөлтүүд үзүүлэхээр энэ хуулийн төсөл өргөн барьсан бэ? Хоёр дахь асуулт. 

Гурав. 2017 оны 12 сарын 31-нээр урьд нь үйлчилж байсан хууль хүчингүйд, дууссан юм байна. 2018 оны 01 сарын 01-нээс энэ хуулийн дагуу гаалийн албан татварыг авахаар байсан юм байна. Эрх зүйн орчин нь тийм. Тэгэхээр 2018 оны төсвийг боловсруулж байх үед энэ хуулийг цаашид үргэлжлүүлнэ гэж тооцож төсвийн орлогыг тооцоолсон уу, үргэлжлүүлэхгүй гэдгээр тооцоолсон уу. Энэ дээр хариулт авмаар байна. Дараа нь тодруулъя. 
2 номерын микрофон өгье. 
Б.Тэлмүүн: - Б.Чойжилсүрэн гишүүний асуултад хариулъя. Засгийн газраас орсон хувилбараар бол батлагдсан өдрөөс гэдэг хэрэгжихээр бол заасан байгаа. Нэгдүгээр асуултад. 
Хоёрдугаар асуултын хувьд бол гааль, НӨАТ-аас энэ оны үлдэх хугацаанд 2 орчим тэрбум төгрөгийн. 2 орчим тэрбум төгрөгийн татвараас чөлөөлөгдөх ийм нөхцөл байдалтай. 

Б.Чойжилсүрэн: - Хөөш. Б.Тэлмүүн дарга аа. Бид гаалийн албан татвараас чөлөөлөх тухай хуулийг ярьж байгаа юм. Тэгэхээр 2018 онд яг гаалиас үлдэж хугацаанд хэдэн төгрөгийн татвар чөлөөлөгдөх юм бэ? 2019, 2020, 2021, 2022 онуудад гаалийн албан татвараас чөлөөлснөөр хэдэн төгрөгийн татвар чөлөөлөгдөх гэдэг асуултад хариулт авах гээд байна шүү дээ. 
НӨАТ-ын тухай хуулийг дараа нь хэлэлцэнэ. 

Б.Тэлмүүн: - Тэгэхээр эхний 4 сарын байдлаар бол гааль дээр бол 31.7 сая төгрөг бол төлөгдсөн байгаа. Тэгэхээр жилийн эцэст бол бид нар 200-гаад сая төгрөгийн.
Б.Чойжилсүрэн: - Энэ гаалийн татвараар уу? 

Б.Тэлмүүн: - Гаалийн татвараар. 

Б.Чойжилсүрэн: - НӨАТ нь тусдаа байгаа юм байна. НӨАТ-аар тэгвэл хэдийг төлсөн юм? Гаалиар 97-г. НӨАТ-аар хэд юм? 

Б.Тэлмүүн: - НӨАТ-аар 66.1. 

Б.Чойжилсүрэн: - НӨАТ-аар 66.1, гаалиар..?

Б.Тэлмүүн: - 31.7 төлөгдсөн байгаа. 

Б.Чойжилсүрэн: - 2019, 2020, 2021, 2022 онуудад хэд хэд, ямар хөнгөлөлт үзүүлэх юм? 

Б.Тэлмүүн: - 2019, 2020, 2021 оны хувьд бол 300 гаруй сая төгрөгийн хөнгөлөлт үзүүлэгдэх төлөвтэй байгаа. 

Б.Чойжилсүрэн: - Юу гэсэн үг вэ? Он тус бүрээр нь. Нэгдүгээрт нь, асуултад хариул л даа. Б.Тэлмүүн дарга аа. 

Б.Тэлмүүн: - 2020 оны хувьд бол 300 орчим сая төгрөг. 2021 оны хувьд бол 400 орчим сая төгрөгийн татварын хөнгөлөлт үзүүлнэ. 

Б.Чойжилсүрэн: - 2019 онд.

Б.Тэлмүүн: - 2019 оны хувьд бол 200. 

Б.Чойжилсүрэн: - За зөв биз. Гишүүдэд үнэн хариулт өгөгдөх ёстой шүү дээ. Гурав дахь асуултдаа хариулт авъя. Б.Тэлмүүн дарга аа. 
2018 оны төсвийг зохиож байхдаа Засгийн газар өргөн мэдүүлсэн байгаа. Төсвийн төслийг. 2017 оны 11 сарын 14-ний өдөр 2018 оны нэгдсэн төсөв батлагдсан. Энэ үед 2017 оны 12 сарын 31-ний өдрөөр урьд нь хүчинтэй байсан хууль хүчингүй болоод 2018 оны 01 сарын 01-нээс одоо татвараа авч эхлэхээр ийм эрх зүйн орчин бий болох байсан юм байна. 
Тэгэхээр урьд нь үйлчилж байсан хуулийг баримталж төсвийн төслийг зохиосон юм уу, 2018 оноос эхэлж дагаж мөрдөхийг нь одоо баримталж төсвийн төслийг зохиосон юм уу. Энэ асуултад хариулт авмаар байна. 2 дугаар микрофон өгье. 
Б.Тэлмүүн: - Б.Чойжилсүрэн гишүүний асуултад хариулъя. Хуулийн үйлчлэл бол 12 сарын 31-нд дууссан. Тэгээд бид нар бол 2018 оны төсөвт бид нар нэг 100 сая төгрөгийн татвар төлөвлөхөөр тусгасан байсан. Тэгээд одоогийн байдлаар бол 97.9 тэрбум төгрөг. Сая төгрөг. Уучлаарай. Төвлөрсөн байна. 100 сая төгрөгийн асуудал байсан. 
Б.Чойжилсүрэн: - Тэгвэл та сая Ж.Мөнхбат гишүүний асуултад төсөвт нөлөөлөл байхгүй. Төсвийн орлого буурахгүй гэж сая тайлбар өгсөн. Одоо бол 100 орчим сая төгрөгөөр буух юм байна гэж ойлгож болох уу? 

Б.Тэлмүүн: - 100 сая төгрөгийн. Б.Чойжилсүрэн гишүүний асуултад хариулъя. 100 сая төгрөгийн татвараас 97.9 сая төгрөг нь бол эхний 4 сарын 23-нд хүртэлх хугацаанд төвлөрсөн байгаа. 

Б.Чойжилсүрэн: - Протоколд байгаа. За гишүүд асуулт асууж, хариулт авлаа. Үг хэлэх гишүүн байна уу? Үг хэлэх гишүүдийн нэрийг авъя. Төгсгөлд нь миний нэрийг оруулаад. Б.Чойжилсүрэн гишүүнээр тасалъя. Ц.Даваасүрэн гишүүн үгээ хэлье. 
Ц.Даваасүрэн: - Д.Оюунхорол гишүүний хэлээд байгаа үнэн. Энэ уг нь 2013 оноос яг ингээд хэрэгжээд явж байгаа эд байгаа юм. Тэгэхдээ энэ дээр бол байна шүү дээ нэг ийм гишүүдийн хэлээд байгааг одоо хүлээн зөвшөөрөхөөс аргагүй нэг юм байгаа юм. 
Хэрвээ та нар. Сангийн яамныхан сонс. Хөөе. Та нар нэг алдаа гаргасан байна. Ирэх жилийн төсөв хэлэлцэж байх үедээ хуулийн өөрчлөлтүүд байвал тухайн жилийн төсвийн тухай хуулиа дагаж өргөн мэдүүлдэг. Энийгээ орхисон байна. Тийм учраас ийм асуудал үүсчихээд байна шүү дээ. Хэрвээ 2017 онд чөлөөлөх, 2018 онд чөлөөлөх байсан бол та нар энэ хуулийг 2018 оны төсвийн тухай хуулиа дагалдаж өргөн барих байсан юм. Одоо жишээлбэл 2018 онд нэмэгдэж байгаа, хасагдаж байгаа бүх татварын энэ зохицуулалтаа төсөв хэлэлцэж байх үед хууль, одоо Төсвийн тухай хуулийг дагалдаж өргөн мэдүүлж өөрчлөлтүүдээ хийдэг. Энийгээ та нар орхисон учраас өнөөдөр ийм асуудал гараад байна шүү дээ. Гишүүдийн хэлээд байгаад бол үндэслэл байгаа юм. 
Хоёрт. Тэр төсвийн тухай хуулийн 6.2.5-ыг одоо төсвийн орлогын ерөнхий дүнгээр тайлбарлаж болохгүй байх аа. Наадах чинь аягүй бол цэц рүү явах асуудал үүснэ шүү дээ. Тэгвэл энэ заалт чинь өөрөө утгагүй болчихно шүү дээ. Нэг ийм тайлбар хийгээд байгаа юм. Энийг бол би наадах чинь их түвэгтэй. Ер нь бараг одоо цэц дээр тайлбарлагдах л юм болох гээд байгаа юм. 
Хэрвээ одоо ингээд орлого даваад байна гэх юм бол ерөөсөө тухайн жилдээ татварын. Наадах чинь бол одоо Валютын сан бас л ярьж. Төсвийн хариуцлага, сахилга батыг дээшлүүлье гэж байж оруулсан ийм заалт шүү дээ. 

Хэрвээ та нарын яриад байгаа шиг бол энэ чинь утгагүй заалт болчихож байгаа байхгүй юу. Ерөнхий дүнгээрээ төсвийн төлөвлөгөө давж байвал хичнээн ч татварын хуулийг оруулж ирж болно. Бууруулж болно гэсэн юм яриад байна шүү дээ. Тэгэхээр зөв тайлбарла. Ц.Нямдорж гишүүний хэлээд байгаа шиг. 
Үнэхээр өмнө нь та нар тооцоод дараа жилийн төсөвтөө хасаад тооцсон байгаа бол тэрийгээ хэл л дээ. Энэ бол одоо бид нар хасаад тооцсон байсан гээд. Тэгсэн мөртлөө хасаад тооцсон байсан гэснээ 97-г авчихсан гээд тэгэхээр чинь одоо утгагүй юм болчихоод байна шүү дээ. Та нар одоо энэ тайлбараа бас зөв өгч баймаар байна. 
Б.Чойжилсүрэн: - Д.Оюунхорол гишүүн үгээ хэлье. 

Д.Оюунхорол: - За би энэ хуулийн төслийг хэлэлцэх нь зүйтэй л гэж үзэж байгаа юм л даа. Би түрүүн ерөнхий бас зарчмаа хэлсэн. Ер нь бол 2015 онд Монгол Улсын Их Хурлаас Ойн талаар төрөөс баримтлах бодлогоо баталсан юм. Тэгээд энэ бодлогын хүрээнд ой мод, ойн дагалдах нөөц баялгийн бүтээгдэхүүнээр иргэдийн хэрэгцээг хангасан эрүүл ойтой болж ойн эко системийг ер нь бол сайжруулах, ойн санг нэмэгдүүлэх ийм бодлогыг бол авч хэрэгжүүлэхээр заасан байдаг юм. 
Тэгэхээр Монгол Улсын Их Хурлаас нэг гараараа нэг хууль баталдаг. Түүнийг хэрэгжүүлэх процедур, процесс дундаа дандаа ийм алдаа гаргадаг гажиг алдаагаа л одоо бид нар засах ёстой. Их Хурал өөрөө бодлогын бичиг баримтуудыг баталдаг. Дагалдах хуулиуд гардаг. Хэлэлцэх явц дундаа ингээд энэ асуудлуудаа хэрэгжүүлж чадахгүй ингээд салбарыг бүхэлд нь унагаах ийм ажил яваад байгаа юм. 
Тэр тусмаа би саяын хэлээд байгаа. Ер нь яагаад энэ ойн салбарыг хамгаалах энэ асуудалд бид нар анхаарал хандуулах хэрэгтэй байгаа вэ гэвэл ер нь Монгол Улс нийт бүхэл бүтэн том газар нутгийнхаа 8 хувьд хүрэхгүй ойн, өөрөөр хэлбэл ойгоор бүрхэгдсэн талбайтай болсон. Одоо бол жил бүр гал гарч байгаа. Ойн өөрөөр хэлбэл сан чинь тодорхой хэмжээгээр шатаж байна. 
Бид нар нөхөн сэргээлтийг хийгээд тэр хохирлыг барагдуулж бол чадахгүй байгаа. Тийм учраас би Байгаль орчны яам, Сангийн яамны яриад байгаа энэ тайлбаруудыг бол зөв өө. Энэ асуудлыг бол олон давхар ач холбогдлыг нь тооцож үзээд. Нөгөө талаас хувийн хэвшлийн аж ахуйн нэгжүүдээ дэмжинэ. Цаана нь олон мянган ажлын байр бий болно. Төсөвт чинь тодорхой хэмжээний орлого бүрэлдэж орж ирнэ. Орлого чинь нэмэгдэнэ. Тийм учраас энийг нь бол дэмжээд одоо явуулаасай гэж ингэж бодож байгаа юм. 
Сая одоо Сангийн яамныхан тайлбарлаад хэлээд байна шүү дээ. Ц.Нямдорж сайд бас сая хэллээ шүү дээ. 2017 оны 12 сарын 31-нд энэ хууль хүчингүй боллоо. Хууль хүчингүй болонгуут улсын төсвөөр орж ирсэн орлого нь 97.0 тэрбум болоод аж ахуйн нэгжүүд татвараа төлөөд явчихаж. 97.0 сая төгрөг орж ирсэн юм байна гээд. 
Тэгвэл 2017 оны 11 сард 2018 оны төсөв батлагдахад энэ асуудлаа за үнэхээр мэдэхгүй одоо ажлын хариуцлагаасаа болоод харж амжаагүй ч юм уу, янз бүрийн юмнууд байхыг үгүйсгэхгүй байна. Гэхдээ бид нар нэг ийм харилцааны этикээсээ болоод бүхэл бүтэн энэ ойн салбарыг ер нь бол ингэж хямрааж, магадгүй энэ хулгайн модыг дэмжих, нөгөө талаас энэ хувийн хэвшлийн аж ахуйн нэгжүүдийн бизнес эрхлэх, нөгөө талаас энэ орон сууц хөтөлбөрийг дагаад хэрэгжиж байгаа олон төсөл хөтөлбөрөө зогсоох ийм юм руугаа явах юм. 
Тийм учраас энэ асуудлыг шийдвэрлээд явах нь зүйтэй. Тэгээд Сангийн яамны хэлдэгээр хууль бол батлагдсан өдрөөсөө энгийн журмаар хэрэгжээд явах нь бол зөв юмаа л гэж бодож энэ асуудлыг дэмжиж байгаа юм. Дэмжиж байгаа юм. 

Тэгэхээр импортоор оруулж ирж байгаа мод, модон материал гаалийн албан татвараас чөлөөлснөөр төсвийн бүрдэлтэд бол тийм их хэмжээний хохирол одоо гарахгүй. Магадгүй байгаль орчныг хамгаалах чиглэлд чинь олон давхар олон тэрбум төгрөгийн ач холбогдлыг авчирч чадна гэж бодож байгаа. 
Б.Чойжилсүрэн: - О.Батнасан гишүүн үгээ хэлье. 
О.Батнасан: - За баярлалаа. Байгаль орчны сайддаа л хэлье дээ. Тэгээд энэ агентлагийн нөхөд ч одоо тэгээд. Хүн утсаар ярьсан ч зөв ярьдаггүй зарим нөхөд байгаа л даа энэ дотор. 
Шүүмжлэхээсээ илүү нэг бодлогын чанартай юм хэлье. Энэ нэмэгдсэн өртгийн албан татвараас чөлөөлөх тухай хуулийн 1 дүгээр зүйл дээр би сая бас саналаа хэлсэн. Яг ойжуулалт, цэцэрлэгжүүлэлт, тэгээд ойн аж ахуйн арга хэмжээний ажил болон үед тэр одоо дүнз, шургааг, гуалин. Яг тэр модоор нь оруулж ирэх боломжийг нь энэ хууль дээр нээж өгөөчээ гэж хэлээд байгаа юм. Тэгэх юм бол бид одоо дүнз оруулаад ирлээ гэхэд өртөг шингэсэн бүтээгдэхүүнийг үйлдвэрлэх аж ахуйн нэгжүүд нь бол зөндөө л байж байгаа байхгүй юу. Тэгээд ажлын байраар хангана. Аж ахуйн нэгжүүдийг ажилтай болгоно гэдэг чинь энэ. 
Тийм учраас зүгээр би тэр тууш чиглэлийн нэмгэн давхаргатай ОСБ-г бол зөвшөөрөхгүй байна. Хувь гишүүний хувьд. Тэр хаус маягийн байшин барьдаг одоо карандаш л гэж орж ирдэг юм даа энэ модон барилгын материалын угсармал хийц гэдгийг бас зөвшөөрөхгүй байгаа. Дараагийн хуулийн хэлэлцүүлэг дээр энэ асуудлууд дээр та бүхэн бас нэлээд анхаарч орж ирэхгүй бол яг ингэж орж ирэх юм бол одоо дэмжихгүй ээ гэдгээ хэлье. Ер нь бол хуулийн төслийг бол дэмжиж байгаа. 
Яагаад гэхээр энэ Сибирийн мод одоо урагшаа Хятад руу гараад л явдаг. Та нар хараарай. Энэ бол банз, шургааг хоёр л гарч байгаа. Тэгээд одоо нөгөө мод. Анхан шатны бүтээгдэхүүн маягаар гарч байгаа. Тэд аваачаад өртөг шингэсэн бүтээгдэхүүн хийгээд бидэнд одоо буцаагаад зарчихаж байгаа шүү дээ. Тэгэхээр бид яагаад ийм ажлыг хийж болдоггүй юм бэ гэдэг асуудал байгаа юм энд. 

Хоёрдугаарт, энэ Н.Цэрэнбат сайдад бас хэлэхэд энэ ой цэвэрлэх ажлыг хийж болохгүй юу. Хийж байгаа юу. Ер нь энэ ажлыг нэлээд далайцтайгаар хиймээр байна. Одоо Монгол Улсын Ерөнхийлөгч хүртэл одоо энэ цэргүүдийг дайчилъя. Ажил хийлгэе гээд байгаа. Ядахдаа энэ ой цэвэрлэдэг ажлыг энэ цэргийн хүчээр ч юм уу хийж. Энэ түймэр гараад байгаа шалтгаан чинь ер нь олон жил дарагдсан тэр хогтой бас холбоотой шүү дээ. 
Ерөөсөө явж болдоггүй газрууд зөндөө байна. Одоо хаана хийгээд байгаа юм. Лав л Архангай аймгийн Жаргалантын нуруу хавьцаа бол ой цэвэрлэх ажил хийдэггүй. Би яагаад энэ асуудлыг ярьж байна вэ гэхээр 1990 онд бид нар Архангай аймгийн Хангай суманд оюутан байхдаа очиж ой цэвэрлэх, ойг нөхөн сэргээх ажлыг 3, 4 сараар хийдэг байсан. Оюутнууд. 
Зүгээр энэ хэдэн газрынхаа ойг цэвэрлэчихээд. Тэгээд зарим газрын ойг цэвэрлэхгүй байна гэдэг чинь энэ бол явдалтай ер нь бол. Байгаль орчиндоо ч одоо бохирдол ихтэй. Дээр нь энэ хэрэгцээгүй болоод ирэх юм бол тэгээд л мод одоо ямар ч түлшинд ч хэрэглэж болдоггүй ийм хог маягийн юм гардаг. Энэ тал дээр бас нэг анхаарч энэ бүхний нийтийн цэвэрлэгээ гэж ч арай болохгүй байх. Зүгээр ялангуяа энэ хүчний байгууллагуудыг дайчилж энэ ажлуудыг хийвэл их зүгээр байна гэсэн ийм санал байгаа юм. За баярлалаа. 
Б.Чойжилсүрэн: - Ж.Мөнхбат гишүүн саналаа хэлье. 

Ж.Мөнхбат: - Сангийн яам ийм гоомой худлаа тайлбар хийж болохгүй. Сангийн яамны газрын дарга аа. Хэлтсийн дарга аа. Орлого даван биелсэн учраас хуулийн хэрэгжилт үйлчлэхгүй гэдэг чинь юу гэсэн үг юм бэ. Төсвийн хуулинд чинь тийм заалт хаана байгаа юм. Орлого давж биелсэн бол төсвийн тухай хуульд үйлчлэхгүй, дураараа явна гэдэг ийм ойлголт байгаа юм уу. Заалт. Ингэж худлаа ярьж болохгүй шүү. 
Тэгээд Сангийн сайд нь болохоор орон даяар Төсвийн тухай хуулийн энэ зөрчиж өргөн мэдүүлсэн энэ асуудлыг яагаад хэрэгжүүлж байна вэ гэхээр үгүй бид нар яах вэ өргөн барьсан. Их Хурал баталсан шүү дээ. Ингээд нэг хэдэн Их Хурлын гишүүд рүүгээ лаахайдаад ингээд сууж байдаг. 
Өөрсдөө хууль зөрчсөн ийм юм өргөн барьж мэдүүлчихээд. Сая ярьж байна шүү дээ. Шууд батлагдсан өдрөөсөө л мөрдөнө гэж байна шүү дээ. Тэгэхээр наадах чинь одоо энэ 2018 оны 4, 5 сард батлагдана. Ингээд л Төсвийн тухай хуулийн тэр 6.2.5-ыг зөрчөөд л явж байна шүү дээ. 
Яг ийм зүйлийг Сангийн сайд нь өөрөө гарын үсэг зурчихсан энд байж байгаа. За яах вэ өргөн барьж байгаа Н.Цэрэнбат сайдыг ойлгож болно. Хуулийн сайд маань гарын үсэг зурчихсан. Энийг бид нар батлаад өгөх юм бол дахиад л Улсын Их Хурал хууль зөрчиж юм баталсан нэр зүүнэ шүү. Их Хурлын гишүүд хууль зөрчиж, төсвийн хуулийг зөрчиж баталсан ийм нэр хоч зүүнэ. Эхнээсээ одоо тэр өчигдөр Ардчилсан намын хэвлэл дээр тавьсан шаардлага дээр яг энэ асуудлыг л тавьсан байна лээ шүү дээ. Тав гээд л ингэсэн. Зургаа дахь хүүхдийн мөнгө гээд орж ирсэн. Одоо долоо дахь нь энэ болж орж ирж байгаа. Ингээд л нэг нэр хоёр хоч зүүж бусдын аманд орох ямар хэрэг байдаг юм. 
Би тэр Сангийн яамны залууд хэлье. Сайд дээрээ бусдын өмнө чичлүүлэх, нэг ял нэмэх ямар хэрэг байгаа юм. Энийг харин 2019 оны 01 сарын 01-нээс хэрэгжүүлэхээр батлаад 5 сарын 01-нээс хойш, 2018 оны 5 сарын 01-нээс хойшхид нь нөхөн олговор олгоно гээд ингээд баталбал хуульд нийцээд явж болно. Тэгж бодож байна. Тэгэхгүй бол энэ ингээд хууль зөрчөөд явах юмыг дахин дахин Сангийн яамны оруулж, хууль зөрчиж оруулж ирж байгаа юмыг одоо Их Хурал ингээд хэрэгтэй юмаа, зайлшгүй юмаа, цаг үеийн шаардлагатай юмаа, салбарын гол асуудал юмаа гээд оруулж ирэхээр нь батлаад явдаг. Сүүлдээ Их Хурлын гишүүд Их Хурал хууль зөрчсөн болж хувирдаг. Ийм л мэдэгдлийг өнгөрсөн долоо хоногт Сангийн сайд орон даяар хийсэн шүү. 
Засгийн газар, Сангийн сайд хууль баталдаггүй юмаа. Улсын Их Хурал баталдаг юм. Та нарын баталж өгсөн хуулийг чинь л хэрэгжүүлж байгаа гээд. Өөрсдөө ийм зүйлийг хууль зөрчин зөрчин өргөн барьсан. Одоо энэ Сангийн сайдын гарын үсэгтэй. За Ерөнхий сайдын гарын үсэгтэй. Энэ 2018 оны 4 сарын 19-ний өдөр л өргөн барьсан юм байна шүү дээ. 
Тэгэхээр энэ хуулийн үйлчлэл, үйлчлэхгүй байгаа хугацаанд өргөн барьсан гэдэг ойлголт чинь худлаа ойлголт. Цаашдаа бид нар ийм хууль зөрчсөн асуудлыг дэмжээд яваад байдаг. Сүүлдээ нөгөө зайлшгүй шаардлагатай батлаад өг, хэрэгжүүлээд өг, хийгээд өг гэж гуйж байсан сайд нар маань Их Хурлын гишүүд та нар хууль зөрчсөн шүү дээ. Та нарын баталж явсан юмыг би хэрэгжүүлж байгаа гэж ингээд яриад явах юм бол одоо цаашдаа юу болох вэ. Тийм учраас энэ Засгийн газар, Сангийн яам хуулиа мэдэхгүй, хууль зөрчиж, Төсвийн хуулиа зөрчиж оруулж ирж байгаа энэ асуудлыг бол би л хувьдаа дэмжихгүй. Наадах чинь Улсын Их Хурал дээр очоод бөөн асуудал болно. Одоо наад Ардчилсан намынхан чинь тэр шаардлага дээрээ бичсэн байна лээ. Өлгөж аваад л ярина энийг. Энэ хараа. Хэлээд байхад ингээд дараагийнх нь ороод ирлээ гээд л ингээд явна. 
Тэгээд ингээд бусдын аманд орж унах ямар хэрэг байгаа юм. 2019 оны 01 сарын 01-нээс хэрэгжүүлье. Хууль. 2018 оны 5 сарын 01-нээс хойшхи аж ахуйн нэгжүүдийн татварыг буцааж олгоно гээд ингээд л явуулчихъя л даа. Тэгэх юм бол наадах чинь хуульд нийцээд л явна шүү дээ. 
Цаашдаа энэ Сангийн яам хууль зөрчдөг юм өргөн барьж Их Хурлыг шахдагаа болиорой. 

Б.Чойжилсүрэн: - Н.Амарзаяа гишүүн үгээ хэлье. 

Н.Амарзаяа: - Монгол Улсын хүрээлэн буй орчин, экологи, нийгэм, эдийн засгийн чухал ач холбогдолтой асуудал л даа. Хамгийн гол нь гаалийн албан татвар, НӨАТ-аас чөлөөлөх асуудлыг Төсвийн байнгын хороогоор оруулаад энэ асуудлаас нэлээн олон давтагдаад байгаа юм л даа. Тэгээд үүндээ л манай гишүүд бас асуудал яриад байдаг. 
Тэгээд гааль болон НӨАТ төлж байгаа аж ахуйн нэгжүүдийн одоо 90 сая төгрөг байна л даа. Нэг сая төгрөг, нэг мянган төгрөг ч гэсэн аж ахуйн нэгж, байгууллагаас татвар төлж байгаа төлбөр хураамжууд л байгаа шүү дээ. Тэгээд нэг байна уу, ерэн хэдэн сая байна уу хамаагүй Монгол Улсын хууль, Монголын бүх иргэн, аж ахуйн нэгж, байгууллагад тэгш хүртээмжтэй хүртэх ёстой л доо. 
Тэгээд ер нь бол манай энэ бас ялангуяа Сангийн яам маань энэ бодлого хэрэгжүүлж байгаа яамдынхаа энэ бодлогын асуудал, залгамж чанар. Нэгэнт л үйлчлэлийн хүрээ нь 2017 оны 12 сарын 31-нд дуусахаар байвал энэ бодлогын яамныхаа асуудлыг бас бодлогын түвшинд дэмжиж, хамтарч энэ асуудлыг нь бас төсөв төлөвлөгөөндөө тусгаж ингэж оруулахгүйгээс болоод л өнөөдөр ийм байдалд орж байгаа шүү дээ. Яалт ч үгүй Байгаль орчны яамны хийх ажил мөн үү мөн. Цаг үеэ хүлээсэн ажил мөн үү мөн. Хавар цаг ирсэн байна. Яалт ч үгүй л одоо энэ ойжуулалт, цэцэрлэгжүүлэлт, ойн аж ахуй гээд. 
Гэтэл ингээд Сангийн яамны яг энэ төсвийн нөхцөл байдалтай холбоотой, хоорондоо уялдаагүй. Тэгээд энэ асуудлууд ингээд үүсээд байна л даа. Тэгээд энэ асуудал яалт ч үгүй Улсын Их Хурал дээр ер нь нэлээн асуудал болж ингэж өрнөх процессыг сая манай Ж.Мөнхбат гишүүн хэлээд байгаа нь үнэн л дээ. 
Тэгэхээр энийг чухам яах байдаг юм. Өмнө нь бас тэр зөндөө олон асуудлыг гааль, НӨАТ-аас эд нар чөлөөлж байсан л даа. Хууль зөрчөөд зөрчөөд л чөлөөлж байсан. Яалт ч үгүй салбарын бодлого, яамдаа дэмжээд л байсан. Тэгээд энэ дээр ер нь бас яах ёстой юм. Манай Төсвийн байнгын хорооны бодлого гаргаад. Тийм ээ. Нэг системтэй. Үйл ажиллагааг нь хооронд нь уялдуулсан арга хэлбэрийг сонгоод. Тэгээд ямар боломж нөхцөл байна. Тэрийг нь бүрдүүлэхийн төлөө анхаарч ажиллахгүй бол бас ийм нэг хууль зөрчсөн үйлдлүүдийг гишүүд бид бас хиймээргүй байгаа юм. Нөгөө талаараа бодлогын яамандаа бүх түвшинд дэмжиж ажилламаар байгаа юм гэдгийг бас онцолж хэлье. 

Хоёрдугаарт нь, Сангийн яамны газрын дарга манай Б.Тэлмүүн их буруу яриад байна л даа. Нэг төгрөг орж ирээд тэр чинь орлого буурч байна, зарлага өсөж байна гээд. Яг л төсөв Монгол Улсын нэгдсэн төсвийн хууль. Энэ чинь нэг төгрөгийн орлого л орж байвал нэмэгдэж байна. Давсан орлого гэдэг энэ тодорхойлолт нь энэ Төсвийн хуульд ямар ч хамааралгүй юм шүү дээ. Төлөвлөсөн л байвал тэр төлөвлөгөө, төсөв дотор чинь л явж байгаа. 

Тэгээд 2018 оныхыг 200 саяар төсөвлөсөн л байгаа юм байна шүү дээ. Яг энэ гааль, НӨАТ. Тэгээд төсвийнхөө дагуу явж байгаа энэ зүйл байж байдаг. Хуулийн үйлчлэлийн хүрээ нь 2017 оны 12 сарын 31-нээр дуусаж байдаг. Мэдээж төсөвлөөд явж байгаа зүйл байгаа байх л гэж би бодож байгаа юм. 
Тэгэхээр энэ бодлогын яамдынхаа залгамж чанар, хэтийн бодлогын асуудал дээр манай Сангийн яам нэлээн уян хатан байж орон нутгийнхаа бодлогод нийцсэн, энэ цөлжилт, энэ хур борооны хомсдолын асуудал. Яалт ч үгүй 8 хувийг бид нар 10 хувь, 20 хувь болгох ийм бодлогын ийм томоохон зорилтууд тавьж байж бид нар Монгол Улсынхаа нийт нутаг дэвсгэрийг одоо хамгаалах энэ асуудал дээр бүрэн бодлогын хэмжээнд анхаарч ажиллах шаардлага бол бий. Энэ дээр зайлшгүй төсөв, санхүүгийн чухал шаардлагатай асуудлууд, хэрэгцээ бол байгаа юм. 
Тэгэхээр энэ дээр яадаг юм. Эсвэл тодотголоор оруулж ирдэг юм уу нэг нэлээн гол асуудалд анхаарлаа хандуулах нь зөв байхаа гэсэн ийм саналтай байна. 

Б.Чойжилсүрэн: - Ц.Нямдорж гишүүний микрофоныг өгье. 

Ц.Нямдорж: - Ийм юм л даа энэ чинь хөөш. Ямар зовлонтой юм бэ. Цээжний бангаар л юм ярьцгаагаад байх юм. 

Наад юмнаасаа та нар татвар авсан гэж худлаа хэлээд байна. Төлөвлөсөн гэж. Хоёрдугаарт, авч байгаа чинь буруу. Хэрвээ ингэж төлөвлөж авах байсан юм бол та нар энэ өмнө нь мөрдөж байсан хуулийг хүчингүй болгох саналаа тэр төсөв оруулах үед Их Хуралд оруулах байсан юм. Оруулах байсан юм. Энийг оруулаагүй гэдэг чинь хүчинтэй хууль дээр чинь 2018 оны төсөв батлагдсан. 
Хуулийг нь дараа нь хүчингүй болгож гэж хармаандаа нуучихаад орлого төлөвлөнө гэж юм байдаггүй юм аа. Ойлгож байна уу. Тийм учраас энэ хуулийг баталдагаар нь батлаад энэ хууль бусаар татварт авсан тэр 90-ээд сая төгрөгийг нь энэ төлсөн аж ахуйн нэгжүүдэд нь буцааж өгөөд ингээд энэ асуудлаа дуусгаа. Аль болгон буруу ярьж буруу тайлбарлаж мушгих юм бэ. 
Үнэхээр татвар авъя гэж та нар тооцож байсан юм бол энэ хуулийг 01 сарын 01-нд хүчингүй болгоно. Ингэж хүчингүй болсноор тэдэн төгрөгийн татварын орлого 2018 онд орно гэдэг ийм л юм та нар хийх байсан. Тэрийгээ хийгээгүй гэдэг чинь хүчинтэй хуульдаа бүх юм чинь явсан гэсэн үг. Энийг одоо Засгийн газрын гишүүн байсан энэ Б.Чойжилсүрэн, Ж.Мөнхбат нар ойлгож байгаа байлгүй гэж бодож байна шүү дээ. Нэг. 
Хоёрдугаарт, би шулуухан хэлчихье. Ер нь энэ Засгийн газрууд. Үе үеийн. Одоогийнхыг ч би оруулж хэлж байна. Би энэ саналаа ч Засгийн газар дээр хэлсэн. Энэ хууль номоороо ажиллаарай гэдэг л асуудал. Би Ж.Мөнхбатын ярьж байгаа зүйлийг зөв гэж бодож байна. Тэгэхдээ та нар ч бас буруу юм хийж л байсан шүү дээ. 2015 онд Ч.Сайханбилэг 2016 оны төсөв батлуулахдаа 40 хувийн хүүхдийн мөнгө гэж батлуулж хаячихаад л дараа нь сонгууль дөхөөд ирэхээр санал худалдаж авах гээд л нэмээд хаясан. 2017 онд Ерөнхийлөгчийн сонгууль болсон. Бас л хүүхдийн мөнгийг угтуулаад нэмээд л хаясан шүү дээ та нар. Төсвийн тодотгол хийгээгүй шүү дээ. Энэ үнэн биз дээ. 
Өөрсдийгөө битгий мартчихаа та нар. Энэ ажил хийж байсан улсууд. Энэ чинь л миний гэдэн хөдөлгөөд байгаа юм. Тийм юм байдаггүй юм. Тэрүүгээр чинь огцруулаагүй юм. 
Б.Чойжилсүрэн: - Б.Тэлмүүн билүү. Б.Тэлмүүн дарга аа. Одоо гишүүдийн асуулт. Дараагийн хууль дээр Нэмэгдсэн өртгийн албан татварын тухай хуулийг хэлэлцэж эхэлнэ. Одоо энэний дараа. Гишүүдийн асуултад хоёр ондоо хариулт өгөхгүй шүү. 

2018 оны төсвийг зохиохдоо, 2017 онд төсөв зохиохдоо 2018 оны 01 сарын 01-нээс бий болох хууль эрх зүйн орчинд тохируулж төсөв зохиодог байх. Тэгэхээр та бүхэн төсвийг дагаж өргөн мэдүүлэхдээ энэ хуулийг 2017 оны 12 сарын 31-нд хүчингүй болж байгаа энэ хуулийг цааш нь үргэлжлүүлэх, эс үргэлжлүүлэх вэ гэдгээ төсөвтөө дагаж өргөн бариагүй. Тэгэхээр татварын орлого тооцсон байж таараа. Яагаад гэвэл 2018 оны 01 сарын 01-нээс энэ хууль чинь хүчингүй болоод татвар авдаг болно гэдгээр. 
Ц.Нямдорж гишүүн ээ. Төсвийг зохиохдоо 2018 оны. Жишээлбэл, дараа оны төсвийг зохиохдоо 01 сарын 01-нээс нь бий болох хууль эрх зүйн орчинд нь тохируулж тааруулж төлөвлөдөг. Оруулж ирээгүй учраас мартчихаад ийм зүйл болж байна. 

За ингээд гишүүд үг хэлж дууслаа. Би өргөн мэдүүлсэн. Татаж аваад дахиад өргөн мэдүүлсэн байна лээ. 
За гишүүд үг хэлж дууслаа. Санал хураалт явуулъя. Гаалийн албан татвараас чөлөөлөх тухай хуулийн төслийн үзэл баримтлалыг хэлэлцэх эсэхийг дэмжье гэсэн томьёоллоор санал хураалт явуулъя. Санал хураалт. 
Санал хураалтад 11 гишүүн оролцож, 9 гишүүн саналыг дэмжлээ. 
Байнгын хорооноос гарах санал, дүгнэлтийг нэгдсэн хуралдаанд илтгэх гишүүн, саналтай гишүүн байна уу? Г.Тэмүүлэн гишүүн уншчих уу. Г.Тэмүүлэн гишүүн уншъя. 

Хуулийн төслийг хэлэлцэх эсэх асуудлыг хэлэлцэж дууслаа. 

Дараагийн асуудалд оръё. 
Гурав. Нэмэгдсэн өртгийн татвараас чөлөөлөх тухай хуулийн төслийн үзэл баримтлалыг хэлэлцэж эхэлье. 

Ажлын хэсгийг урьд нь байсан ажлын хэсэг байгаа. Төсөл санаачлагчийн илтгэлийг Байгаль орчин, аялал жуулчлалын сайд Н.Цэрэнбат танилцуулна. Н.Цэрэнбат гишүүний микрофоныг өгье. 
Н.Цэрэнбат: - 2013 оны 6 дугаар сарын 07-ны өдрийн Нэмэгдсэн өртгийн албан татвараас чөлөөлөх тухай хуулиар Ойжуулалт, цэцэрлэгжүүлэлт, ойн аж ахуйн арга хэмжээний ажил болон импортоор оруулж байгаа тууш чиглэлийн нимгэн давхаргатай хавтан, бөөрөнхий мод, гуалин, модон зүсмэл материал, стандартын дагуу хийгдсэн угсрахад бэлэн модон барилгын угсармал хийцийг нэмэгдсэн өртгийн албан татвараас 2017 оны 12 дугаар сарын 31-ний өдрийг хүртэлх хугацаанд гааль, албан татвараас чөлөөлсөн. 

Иймд экологи, нийгэм, эдийн засгийн ач холбогдол бүхий Нэмэгдсэн өртгийн албан татвараас чөлөөлөх тухай хуулийг одоо дэмжиж өгөхийг Та бүгдээс хүсэж байна. 

2013 оны 6 дугаар сарын 07-ноос 2017 оны 12 сарын 31-ний хугацаанд импортоор оруулж байгаа тууш чиглэлийн нимгэн хавтан, бөөрөнхий мод, гуалин, модон зүсмэл материал стандартын дагуу хийгдсэн угсрахад бэлэн барилгын угсармал хийц, ойжуулалт, цэцэрлэгжүүлэлт, ойн аж ахуйн арга хэмжээний ажил, импортоор оруулж байгаа дотооддоо худалдан борлуулсан ойн аж ахуйн техник, тоног төхөөрөмж, бордоо, ургамал хамгааллын бодисыг нэмэгдсэн өртгийн албан татвараас чөлөөлөхөөр тусгасан байгаа болно. 

Энэ асуудлыг дэмжиж өгөхийг Та бүгдээс хүсье. 

Б.Чойжилсүрэн: - Н.Цэрэнбат сайдад баярлалаа. Хууль санаачлагчаас төслийн үзэл баримтлалын талаар асуулт асуух гишүүдийн нэрийг авъя. 
Ж.Мөнхбат гишүүний микрофоныг өгье. 

Ж.Мөнхбат: - Манай гишүүд бас жаахан баримжаатай юм ярьцгаая. Ялангуяа Засгийн газрын сайд нар. 

Энэ Б.Чойжилсүрэнгийн үед өргөн баригдсан биш. Энэ өргөн барьсан 3 сайд нь ингээд батлаад гарын үсгээ зурчихсан байна шүү дээ. Хууль зүйн сайд Ц.Нямдорж, Сангийн сайд Ч.Хүрэлбаатар, Байгаль орчин, аялал жуулчлалын сайд Н.Цэрэнбат гээд энэ хуулийг. Нэг. 
Хоёрдугаар асуудал байгаа юм. Яг ийм асуудалтай төсвийн тодотгол хийгээгүй хууль зөрчиж ийм зүйл баталсан гэдгээр өмнөх Засгийн газар огцрох гурван үндэслэлийн нэг болсон шүү. Ц.Нямдорж сайд аа. Таны гарын үсэг зурсан огцруулах асуудал дээр. 
Энэ дахиад хууль зөрчсөн ийм асуудал руу явж байна шүү. Засгийн газрын энэ асуудлыг хэлж байгаа. Долоо дахь удаагаа орж ирж байна шүү. Долоо дахь удаагаа Сангийн сайд хууль зөрчсөн ийм асуудлыг оруулж ирж байгаа шүү. Долоо дахь удаа Улсын Их Хурал руу лаахадаж байгаа шүү. Дараа нь өөрсдийнхөө хууль зөрчиж оруулж ирсэн асуудлыг Их Хурал баталсан юм шиг ингэж булзааруулж бухаж байгаа шүү. 
Тийм учраас энэ хууль зөрчиж оруулж ирж байгаа Сангийн яамны. Дээрээс нь ажлаа мэдэхгүй үүрэг гүйцэтгэгч дарга тавьчихсан. Орж ирээд ярьж байгаа юмыг нь хар л даа. Юу яриад байгаа юм. Тэмээ ярихаар ямаа яриад. Өнөөдөр ийм байдлаар л энэ Сангийн яам үйл ажиллагаагаа явуулж байгаа шүү дээ. Газар, хэлтсийн даргыг нь бүтцийг нь 100 хувь өөрчилсөн байна лээ. Хувийн компани мэт ингэж бүхэл бүтэн улсын нэг яам нэг салбарт хандаж болохгүй ээ. Хувийн өмч шиг ээ энэ хуулийн журам, энэ зарчимд ингэж халдаж болохгүй ээ. 
Би одоо Д.Оюунхорол сайдын асуудлыг ойлгож байгаа. Өмнө нь Байгаль орчны сайд байсан учраас энэ асуудлыг одоо бас сэтгэл санаа нь энэ нэг ойгоо хамгаалчихъя, энэ нэг аж ахуйн нэгжээ дэмжчихье гэсэн ийм бодол байгааг нь дэмжиж ойлгож байна. 
Гэхдээ бид нар ийм асуудал байлаа гээд хууль зөрчиж болж байгаа юм уу. Өнөөдөр энэ саяны бид нарын санал хураадаг асуудал чинь Төсвийн тухай хуулийн 6.2.5-ыг зөрчсөн шийдвэр гарч байгаа. Одоо энэ асуудал чинь Улсын Их Хурал дээр очоод дахиад бөөн асуудал болно. Одоо Нэмэгдсэн өртгийн албан татварыг оруулж ирж байна. Дахиад яг энэ янзаараа явбал бид нар дахиад долоо дахь удаагаа Улсын Их Хурал гишүүд, Төсвийн байнгын хорооны гишүүд өөрсдөө хууль зөрчсөн гэдэг энэ ялд унана шүү. Энийг би албан ёсоор Төсвийн байнгын хорооны гишүүдэд анхааруулж хэллээ шүү. 
Одоо наад Сангийн сайд чинь юу гэж байгаа вэ гэхээр Засгийн газар чинь өөрсдөө бултаад алга болно. Сангийн сайд өнгөрсөн долоо хоногт. Би дахиад хэлье. Өнгөрсөн долоо хоногт таван удаа Төсвийн тухай хууль зөрчиж асуудал оруулж ирж батлуулж хэрэгжүүлж байна гэхэд Их Хурал баталж өгөө биз дээ гэсэн юм ярьж байгаа шүү дээ. Орон даяар тийм юм ярьсан. Буруутан байвал Их Хурал шүү гээд. Дахиад Улсын Их Хурал буруутан болох юмыг Сангийн яам оруулж ирж мэдэн будилан одоо Сангийн яамны хариуцлагатай албан тушаалтан тайлбар хийж байгаад Их Хурлыг ийм байдалд оруулж байгаа шүү. 
Өнөөдөр нийгэмд ямар байгаа билээ. Улсын Их Хурал хариуцлагагүй байна. Улсын Их Хурал тар гэсэн ийм асуудал гудамжинд ярьж байгаа. Хэвлэлээр явагдаж байгаа. Нийгмийн дунд ийм асуудал байгаа шүү. Ийм байхад Улсын Их Хурал заавал энэ Сангийн яамны оруулж ирсэн хууль бус юмыг дахин дахин улайран хамгаалж цээжээрээ өмөөрч батлаад байх ямар шаардлага байгаа юм. Ингэж хууль зөрчөөд байх ямар үндэслэл байгаа юм бэ. Энийг л хэлье гэсэн юм. 
Б.Чойжилсүрэн: - Ажлын хэсэг 2 дугаар микрофон хариулъя. 
Б.Тэлмүүн: - Ж.Мөнхбат гишүүний асуултад хариулъя. Төсвийн тухай хуулийн 6.2.5-д заасан хуулийн шаардлагыг бол зөрчөөгүй гэж үзээд энэ хуулийн төслийг оруулж байгаа гэж ойлгож байна. 

Б.Чойжилсүрэн: - Ж.Мөнхбат гишүүн тодруулъя. 

Ж.Мөнхбат: - Сангийн яамнаас. Орлого давсан учраас Төсвийн тухай хуулийн 6.2.5 үүнд нөлөөлөхгүй гэж та тайлбарлаад байна шүү дээ. Тийм ээ. 
Дээрээс нь одоо түрүүн таны амнаас энэ хууль батлагдсан өдрөөсөө эхэлж мөрдөгдөнө гэж байгаа. Тийм биз. Тэгэхээр энэ 2018 он чинь төсвийн жил мөн үү. 2018 оны төсвийн жил мөн биз дээ. Орлого бууруулах, зарлага нэмэгдүүлэхтэй холбоотой асуудлыг баталсан бол төсвийн дараагийн жилээс эхэлж мөрдөж биелүүлж, хэрэгжүүлнэ гэсэн заалт наад хууль дээр чинь байгаа биз. Энийг огцорчихгүй гэж та тайлбарлалаа. Тийм үү. Тэгж ойлгож болох уу? 
Б.Чойжилсүрэн: - Ажлын хэсэг хариулъя. 

Б.Тэлмүүн: - Засгийн газраас. Ж.Мөнхбат гишүүний асуултад хариулъя. Засгийн газраас орж байгаа энэ хуулийн төсөл нь бол төсвийн тухай хуулийн 6.2.5-д заасан орлого бууруулах шинж чанартай арга хэмжээ биш учраас энэ асуудлыг оруулж ирж байгаа. 

Тэгээд яг түрүүний хэлсний дагуу 2018 оны төсөвт энэ хуулийн нөлөөгөөр орлогыг бол буурах тийм нөлөө гарахгүй. 

Б.Чойжилсүрэн: - Б.Тэлмүүн даргаас асуулт байна. Ажлын хэсгээс. Тэгэхээр та сая Ж.Мөнхбат гишүүний асуултад хариуллаа. 2018 оны төсвийн орлогод энэ хуулийн дагуу орлого төлөвлөөгүй гэж та сая тайлбарлалаа. Тийм үү. Зөв үү. Тодруулъя дараа нь. Б.Тэлмүүн дарга хариулъя. 
Б.Тэлмүүн: - Б.Чойжилсүрэн гишүүний асуултад хариулъя. Улсын Их Хурлаас 2013 оны 6 сарын 07-ны өдөр баталсан Нэмэгдсэн өртгийн албан татвараас чөлөөлөх тухай хууль бол 2017 оны 12 сарын 31-ний өдөр хүртэл мөрдөгдөөд, тэгээд 2018 оноос татвар аваад эхэлсэн байгаа. Тэгэхээр таны түрүүний хэлсний дагуу бол хууль эрх зүйн орчин бол чөлөөлөх боломжгүй байсан. Бид нар бол Төсвийн тухай хууль дээр бид эрсдэлээ тооцоод 100 орчим сая төгрөгийн орлогыг тусгасан байсан. Тэгээд эхний 2018 оны 01 сарын 01-нээс 4 сарын 23-ныг хүртэлх хугацаанд одоогийн байдлаар 97.9 сая төгрөгийн орлого төвлөрсөн байгаа. 
Тэгээд энэ хууль Засгийн газраас өргөн мэдүүлсэн энэ хууль батлагдсан тохиолдолд төсвийн орлого бууруулах, бууруулахгүй гэж үзсэн учраас бид энэ хуулийг бол өргөн барьсан. 

Б.Чойжилсүрэн: - Б.Тэлмүүн дарга аа. Тэгэхээр 2017 оны 12 сарын 31-нд энэ хуулийн чөлөөлж байсан хүчинтэй байсан хугацаа нь дууссан юм байна. Тийм ээ. 2018 оны 01 сарын 01-нээс татвар авахаар хууль эрх зүйн орчинд та бүхэн төсвийг төсөвлөж, төлөвлөж, зохиож Их Хурлаар батлуулсан. Тийм биз. Үнэн үү? Асуултаа авъя. 2 дугаар микрофон өгье. 

Б.Тэлмүүн: - Тийм. Үнэн. 

Б.Чойжилсүрэн: - Тэгэхээр энэ хүчинтэй хуулиар бусад энэ татваруудаар орлого орж байгаа. Бусад төрлийн үйл ажиллагаанаас ч орлого орж байгаа. 
Тэгэхээр энэ хүчинтэй хуулиар татвар авахгүй, татварын орлого тооцоогүй гэж ингэж тайлбарлаж болох уу? Болох уу? Хариулъя. Хүчинтэй болсныг мэдэж байсан юм байна. Тийм ээ. Сангийн яам. 2018 оны 01 сарын 01-нээс татвар авах юм байна. Чөлөөлж байсан хуучны хөнгөлөлт нь дууссан гэдгийг мэдэж байсан юм байна. 

Тэгэхээр татвар авах юм байна. Эдгээр материалуудаас. Энийг мэдээд та бүхэн орлого төлөвлөсөн гэж яриад байна. Эсвэл төлөвлөөгүй ч гэж яриад байгаа. Энийг чинь ойлгохгүй байна гишүүд. Б.Тэлмүүн дарга хариулъя. 
Б.Тэлмүүн: - Яг таны хэлж байгаа үнэн. 2018 оны төсвийг бол яг хүчин төгөлдөр мөрдөгдөж байгаа. 2018 оноос хүчин төгөлдөр мөрдөгдөх хууль эрх зүйн орчны хүрээнд төлөвлөсөн. Тэгээд энэ 2018 оны төсөвт энэ Нэмэгдсэн өртгийн албан татвараас чөлөөлөх тухай хууль хүчингүй болно гэж үзээд холбогдох орлогыг нь бол тодорхой эрсдэлийг тооцоод тусгасан. Тэгээд энэ дагуу бол эхний 4 сарын байдлаар 97.0 сая төгрөгийн орлого бол бүрдсэн байгаа. 
Б.Чойжилсүрэн: - Ц.Нямдорж гишүүн асууя. 

Ц.Нямдорж: - Тэгж бодож байсан юм бол та нар тэр 2018 оны төсвийг Их Хуралд өргөн мэдүүлж байхдаа энэ хоёр хуулийг хүчингүй болгох саналаа өргөн мэдүүлэх чинь яасан юм. Тэгж ажил явдаг биз дээ. Яагаад буруу яриад хууль завхруулаад байна чи. Ажилдаа тэнцэж байгаа юу нөхөр минь. Надад шууд чи тэнцэхгүй гэж харагдаж байна. Чи эрх мэдлээ хэтрүүлж татвар авсан байна та нар. 

Үнэхээр 01 сарын 01-нээс энэ хоёроос татвар авъя гэж тооцож байсан юм бол та нар хүчингүй болгох хуулиа 10 сард өргөн мэдүүлээд 11 сарын 15-нд төсөв батлагдаж байхад энэ хоёр хууль чинь хүчингүй болчих байсан юм. Ингэж төсөв хийддэг биз дээ. Тийм үү, үгүй юу.
Тэрнээс хармаандаа 01 сарын 01-нээс хүчингүй болгох хууль нуучихаад тэгээд орлого тооцоод тавьчихсан гэж яриад байдаг чинь ямар учиртай юм. Чи хариулж чадахгүй хүн байна. Чи ажилдаа тэнцэхгүй хүн байна. Би чамаас асуулт асуухгүй. Яагаад өргөн мэдүүлээгүй юм. Үнэхээр тэгж бодож байсан юм бол. Яагаад худлаа хэлээд байгаа юм чи. 
Өргөн мэдүүлдэг биз дээ. Өчнөөн л юм хүчингүй болгоо биз дээ. Өчнөөн л юм өөрчлөө биз дээ. Төсвийн хуулийг дагаж хэдэн хууль өөрчлөгдсөн байна. Одоо хэл чи. Хэдэн хууль өөрчлөгдсөн. Аан..? 15 хууль, 2 тогтоол гэж байна. Тэр 15 хууль дээр чинь энэ 2 нэмэгдээд 17 хууль та нар батлуулж байж 2018 оны орлого ярина шүү. 
Чи юм мэдэхгүй байж юу гэж гараа гозолзуулаад байгаа юм. Яагаад энийг татвар авах байсан юм бол тэр 15 биш 17-г өргөн мэдүүлээгүй юм чи. Улаан цайм худлаа хэлээд суугаад байх юм. Эсвэл өргөн мэдүүлээд Их Хурал нь баталж өгөөгүй юм уу. Тийм юм бол тэрийг нь хэлчих. Өргөн мэдүүлсэн юм уу, үгүй юу. Одоо энэ 2 хуулийг хүчингүй болгох саналыг өргөн мэдүүлсэн үү. Байвал үзүүлчих. Тэгж байж л асуудал ярина шүү. 
Б.Чойжилсүрэн: - Гишүүд асуулт асууж, хариулт авлаа. Үг хэлэх гишүүдийн нэрийг авъя. Н.Амарзаяа гишүүнээр тасалъя. Д.Оюунхорол гишүүн үгээ хэлье. 
Д.Оюунхорол: - Гишүүд минь ээ. Би энэ хоёр хуулийг ижлээр нь Монгол Улсын Их Хурлаар хэлэлцүүлж энэ асуудлыг шийдвэрлээд өргөн бариад нэг ойлголтоо нэгтгээд зөв явуулчихаачээ гэж бодож байна. 

Сангийн яамныхан сая зөндөө олон удаа тайлбарлалаа. Хөөрхий минь бас зэмлүүлээд л суугаад байна. Энэ 2017 оны 12 сарын 31-ний өдөр хүчингүй болсон энэ хуулийн энэ зүйл, заалтаар 2018 оны төсвийн орлого нэмэгдэхгүй, зарлага ч буурахгүй. Ер нь үр дагавар нь бол тийм их биш ээ гэдгийг маш тодорхой тайлбарлаад байна. Б.Чойжилсүрэн сайд аа. 
Ер нь таныг Сангийн сайд байхад энэ хуулийн төслийн үзэл баримтлалыг бид нар бас баталж байсан юм. Оруулах гээд бэлдэж байсан хууль. Тийм учраас би энэ асуудлыг битгий их улс төржүүлээчээ. Энэ Монгол Улсын Их Хурлын чуулганаар баталсан Ойн талаар төрөөс баримтлах бодлогоо хэрэгжүүлэхийн тулд. Нөгөө талаас энэ ойн салбарт одоо учраад байгаа энэ их хуурайшилт ихтэй, ой шатаж байгаа, ойн нөхөн сэргээлтийг хийх шаардлагатай байгаа хулгайн модтой тэмцэх асуудал чинь бас газар авч байгаа энэ цаг үед энэ хуулийг батлах зайлшгүй шаардлага байна. Амьдрал өөрөө их баян байна. 
Би тийм учраас хэлээд байна шүү дээ. Мод орлох бүтээгдэхүүн, түүгээр хийж бизнес үйл ажиллагаа явуулж байгаа аж ахуйн нэгжүүдээ бид нар дэмжээд өгчих. Нөгөө талаас бид нар энэ байгаль эх дэлхийгээ хамгаалах үйлсэд сэтгэлээрээ тусалж дэмждэг болъё. Одоо өнөөдөр ер нь бол ингээд манай Архангай аймаг. Ж.Мөнхбат сайн мэдэж байгаа. Маш их хэмжээний ойн нөхөн сэргээлтийг хийх, ойг нэмж шинээр тарих, халзан болсон уулуудаа ер нь бол та бүхэн чинь модтой болгоё л гэж ярьдаг шүү дээ. 
Ер нь энэ бүхэл бүтэн байгаль эх дэлхий чинь ерөнхийдөө ойн хэмжээ, талбай нь буураад байгаа. 7.8. Тэгэхээр энэ асуудалдаа Нэгдсэн Үндэстний Байгууллагаас гарсан дүгнэлтийг Та бүхэн маань уншиж үзээрэй. 
Монгол Улсын энэ их том газар нутаг ер нь бол ойн хэмжээ нь хэтэрхий бага байна гэсэн дүгнэлт гарсан байгаа шүү дээ. Тэгэхээр бид нар өнөөдөр энэ хулгайн модтойгоо тэмцэх, ойн салбарыг дэмжих энэ чиглэлийн бизнес эрхэлж байгаа аж ахуйн нэгжүүдээ дэмжих, иргэдээ бас ажилтай орлоготой болгох энэ ажлуудыг нь дэмжээд энэ шийдвэрийг нэг талцаж хуваагдахгүйгээр энэ улс төрийн шийдвэрийг гаргаад өгчихөөчээ. 
Би бол Байгаль орчны яамныхныг, Н.Цэрэнбат сайдыг бас сайн байна. Оруулаад ирлээ. Энийг нь хэлэлцээд бид нар шийдвэрээ гаргаад өгчих хэрэгтэй. Тэгээд энэ Их Хурал дээр ороод хэлэлцээд тэгээд энэ асуудал нь цаашаа яваг. Хэрэгжих хугацааны хувьд. Дараагийн хуулийн үйлчлэх хүрээг яаж тодорхойлж яаж шийдэхээ магадгүй хуульд нийцүүлээд асуудлуудаа шийдээд явах боломж бололцоо байна гэж харж байна. Тийм учраас энэ асуудлыг өнөөдөр хэлэлцээд шийдвэрийг нь гаргаад цаашаа урагшаа хараад нэг алхам хийгээд өгөөчээ гэж одоо энэ хоёр хуучин сайдаасаа гуйя даа. Одоо өөр юу гэж хэлэх вэ. 
Б.Чойжилсүрэн: - За Ж.Мөнхбат гишүүн. 

Ж.Мөнхбат: - За ойг нөхөн сэргээхтэй холбоотой, байгаль орчноо хамгаалахтай холбоотой, байгаль орчноо хамгаалахтай холбоотой, энэ мод модон бүтээгдэхүүн үйлдвэрлэдэг бизнес эрхэлдэг аж ахуйн нэгжээ дэмжихтэй холбоотой бүх бодлогыг дэмжинэ. 
Тэгэхдээ хууль зөрчиж дэмжиж чадахгүй ээ. Хуулийн хүрээнд дэмжинэ. Дэмжсээр ч ирсэн. Цаашдаа ч дэмжсээр байх болно. Энэ удаа Сангийн яам ажлаа мэдэхгүй. Хариуцлагатай газрын дарга нь хариулж байгаа асуудал нь ажлаа мэдэхгүй, хуулиа мэдэхгүй. Ингээд хууль зөрчөөд өргөн баригдаад ороож ирж байгаа энэ асуудлыг өнөөдөр би Төсвийн байнгын хорооны гишүүний хувьд дэмжиж чадахгүй. 

Яагаад гэхээр Сангийн сайдын өнгөрсөн долоо хоногт хийсэн мэдэгдлийг би хэвлэлээр сонссон юм. Улсын Их Хурлын гишүүд хууль зөрчиж хууль баталдаг. Тэрийг нь бид нар хэрэгжүүлж байгаа гэж яриад сууж байгаа хүнийг өөрөө хууль зөрчсөн ийм юмыг долоо дахь удаагаа оруулж ирж цаг хугацаа нь тулчихсан юм, салбарын зовлон жаргал нь байгаа, яалт ч үгүй ингээд хийгээд өгөөч гэж гуйж тойрч гүйсээр байгаад, лобби хийж гүйсээр байгаад ингээд батлуулдаг. Дараа нь Их Хурлын гишүүд Монгол Улсын Их Хурал хууль зөрчсөн болж хувирдаг. Нөгөө хууль бус асуудал өргөн барьсан Сангийн сайд нь, салбарын сайд нь цэвэрхэн уснаас үлддэг. Сүүлдээ та нарын баталсан хуулийг хэрэгжүүлж байгаа гэж. Хууль батлах процесс болгонд ийм юм явж байгаа шүү. Хууль батлагдсаны дараа хууль баталж байх үеийнхээсээ 180 градусын эсрэг өөр юм яриад явж байгаа. 
Тийм учраас би бол Төсвийн тухай хууль зөрчиж энэ асуудлыг дэмжиж чадахгүй. Цаашдаа би Төсвийн байнгын хорооны гишүүддээ хэлье. Их Хурлын гишүүддээ. Энэ Сангийн яамнаас орж ирж, удаа дараа хууль зөрчиж өргөн барьж ингэж цаг хугацаа нь тулсан юм, ийм зовлон байгаа юм, яаралтай асуудал юм гэсээр байгаад батлуулж хууль зөрчүүлж байгаа энэ асуудлыг одоо таслан зогсоох хэрэгтэй. Энэ асуудал Улсын Их Хурлын чуулган дээр очоод бас нэг том асуудал болно шүү. 
Б.Чойжилсүрэн: - Н.Амарзаяа гишүүн үгээ хэлье. 
Н.Амарзаяа: - Баярлалаа. Ерөнхийдөө би бас өмнөх санал дээрээ тулгуурлаад дахиад нэмэлт саналыг өгье. Бас нэг судалгаанд тулгуурлаад. Ер нь энэ хуулийн дагуу байгаль орчныг хамгаалах, нөхөн сэргээх арга хэмжээнд зарцуулах энэ хувь хэмжээг хуульчилсан юм. Тэгээд өмнө нь би яриад байгаа асуудал нь тэр л дээ. Байгалийн нөөц ашигласны төлбөрийн тухай хууль дээр тухайлбал газрын төлбөр 15 хувиар, ойн нөөц ашигласны төлбөр 85 хувиар, ан амьтны нөөцийн төлбөр 50 хувиар, байгалийн ургамлын нөөцийн төлбөр 15 хувиар, усны нөөцийн төлбөр 35 хувиар тухайн байгаль хамгаалах санд төвлөрөөд энэ төвлөрсөн сангаар Байгаль орчны яам бодлогынхоо арга хэмжээг хийх ёстой юм. 
Гэтэл өнгөрсөн 3 жилийн судалгаагаар 2015 онд 41.7 хувиар, 2016 онд 29.7 хувиар, 2017 онд гэхэд 44.7 хувь л тухай санд төвлөрч байгаль орчныг хамгаалах, нөхөн сэргээхэд зарцуулсан байгаа. 

Ингээд ирэхээр юу вэ гэхээр нэгэнт Монгол Улсын хэмжээнд мөрдөгдөж байгаа дагаж байгаа энэ хууль эрх зүйн орчныг тухайн сангийн байгуулаад байгаль орчныг хамгаалах, нөхөн сэргээх арга хэмжээнд зарцуулж чадахгүйгээс болоод ийм асуудал үүсээд байгаа юм. Энэ асуудлыг бид нар бас бодлогын хэмжээнд цаашид энэ төсөв төлөвлөгөөг батлахад анхаарч үзэх ёстой асуудлын нэг мөнөөсөө мөн гэж ингэж үзэж байгаа. 
Тийм болохоор Сангийн яамны хүн байна. 2019 оны төсвийг базаж боож одоо асуудлыг ярьж ингэж орж ирэхдээ энийг буцааж тухайн санд төвлөрүүлдэг хувь хэмжээг нь яг тэр хэмжээгээр нь оруулж ирээчээ гэсэн ийм саналыг өгч байгаа юм. Энэ бол хамгийн чухал асуудал байгаа юм. Тухайлбал, нэг жишээ татахад зөвхөн Улаанбаатар хотоор жишээ татахад 2.5 тэрбум төгрөг орох ёстой байсан. Энэнээс дөнгөж 860-хан сая төгрөгийг төвлөрүүлээд. Энэ нь болохоор дөнгөж 13-хан хувийг л эзэлж байгаа байхгүй юу. 
Ингээд ирэхээр бид нар Улаанбаатар хотод бий болоод байгаа тэр агаарын бохирдлын асуудал, байгаль орчныг хамгаалах асуудлыг төсөв хөрөнгөтэй нь ярих боломж нөхцөлүүд бүрдэхгүй байгаа байхгүй юу. Тэгээд үүнтэй яг агаар нэг саяны тэр Нэмэгдсэн өртгийн албан татварын тухай хуулийн чөлөөлөлтийн асуудал ярьж байна л даа. Энэ дээр би олзуурхаад онцлоод байгаа зүйл нь юу вэ гэхээр энэ дотооддоо байгаа аж ахуй, ойн аж ахуй, техник, тоног төхөөрөмж, бордоо, ургамал хамгааллын бодис гээд дотооддоо бий болж байгаа энэ үйлдвэрлэлүүдийг нэмэгдсэн өртгийн албан татвараас чөлөөлөх асуудлыг бол бодлогын хэмжээнд бид бас дэмжээд явах асуудал байгаа. 
Яг энэ мэтчилэнгээр бид нар хууль эрх зүйн орчинд нь, нөгөө талаараа батлагдсан байгаа хуулийг хэрэгжүүлэх энэ зүйл, заалтыг нь, хувь хэмжээг нь тухайн сан руу нь төвлөрүүлдэг, аймаг, орон нутгийн байгаль орчны нөхөн сэргээлтийг хамгаалдаг. Энэ утгаар нь бид нар асуудалд хандахгүй бол энэ газар, энэ ой, байгалийн нөөцтэй холбоотой асуудал, ашигт малтмалын нөөц ашигласны төлбөр гээд энэ нөөц ашигласны энэ төлбөрүүдтэй холбоотой асуудал эргээд тухайн сум, орон нутагт нь, дансанд нь сан болгож хөрөнгө оруулалт нь шийдэгдэхгүй байгаагаас болоод ард иргэдийн дунд үйл ажиллагаа явуулж байгаа аж ахуйн нэгжийн дунд агаарын бохирдолтой холбоотой, байгаль орчны бохирдолтой холбоотой маш том бодлогын асуудлууд үүсээд байгаа юм. Эндээс Сангийн яам нэгдсэн бодлого, байр суурьтайгаар 2019 оны төсөв дээр нэлээн бодлого төлөвлөлттэйгөөр орж ирэхийг бүр протоколд дэмжүүлж бас ингэж хүсэж байна. Энэ талаар би бас нэлээн анхаарлаа хандуулж ажиллана гэдгийг бас онцолж хэлье. 
Б.Чойжилсүрэн: - Н.Амарзаяа гишүүнд баярлалаа. Надад нэг санал байна. Манай Төсвийн байнгын хорооны гишүүд ээ, нэг зүйлийг бид нар бас тооцох хэрэгтэй байна. Энэ бол 2018 оны төсвийг Засгийн газар өргөн мэдүүлэхдээ тодорхой хэмжээний эрсдэл тооцсон. Жишээлбэл, зэсийн үнийг 5600-гаар тооцож оруулж ирсэн. Он гарснаас хойш зэсийн үнэ 7000 орчим дээр байгаа. 
Тэгэхээр Засгийн газар, Сангийн яам, татвар, гааль менежментээ сайжруулахгүй байсан ч гэсэн татварын орлого давна. Тодорхой хэмжээний нөөц бий. Яагаад гэвэл 5600-аар тооцоод орлого төлөвлөсөн. 7000-аас буухгүй байгаа. 

Тэгэхээр энэ орлого биднээс үл хамаараад, үнийн өсөлтөөс шалтгаалсан орлогын давалтыг түүгээр түрий барьж одоо долоо дахь удаагийнхаа татварын орлогыг бууруулах арга хэмжээг оруулж ирсэн. 2018 оны төсөв 2017 оны 11 сарын 14-ний өдөр батлагдсан. Түүнээс хойш одоо ингээд нэг 3 сар орчмын хугацаанд 7 хуульд төсвийг орлогыг бууруулах. Тухайлбал, Төсвийн тухай хуулийн 6.2.5-ыг зөрчиж ийм хууль батлуулсан. 
Тэгэхээр одоо бид нар нэг зүйлийг ойлголцоод. Энэ сүүлийн өнгөрсөн батлагдсан хуулиудын тухайд тусдаа сэдэв болох байх. Цэц дээр очих юм уу, яах юм. Тэр нь тусдаа сэдэв. 2019 оны 01 сарын 01-нээс энэ 2 хуулийг дагаж мөрдөхөөр ойлголцоод дэмжье. Одоо хэлэлцэх эсэхийг нь шийдээд ирэхээр анхны хэлэлцүүлгийн үеэр тийм асуудлыг одоо санал гаргая гэж бодож байна. 
Би зүгээр Байгаль орчны сайдын хувьд Н.Цэрэнбат сайдыг бол сайшааж байгаа. Яагаад гэвэл 2018 оноос хэрэгжиж чаддаггүй юмаа гэхэд 2019 онд салбарынхаа хуулийг, эрх зүйн орчнуудыг одоо бэлтгэж энэ хуулийн төслүүдийг өргөн барьсан гэж байгаа. Ганцхан Сангийн яам энэ дээр бол хууль зөрчиж өргөн бариад байгаад л одоо хамгийн том асуудал байгаа. Сангийн сайд, Сангийн яам хууль зөрчөөд байгаа. Төсвийн тухай хуулийн 6.2.5-ыг одоо долоо дахь удаагаа зөрчиж хуулийн төсөл өргөн барьсан. 
Байгаль орчны яамыг бол буруутгах аргагүй. Ийм зүйл байгаа учраас та бүхэн зөв ойлголцоорой. Магадгүй Д.Тогтохсүрэн гишүүн ээ. Энэ удаа бид нар 7 дахь хууль болсны дараа 100 орчим тэрбум төгрөгөөр төсвийн орлого одоо энэ 7 дахь хууль батлагдах юм бол буурна. Төсвийн орлого. Ийм шийдвэрүүдийг Улсын Их Хурал гаргачихсан. Төсвийн тухай хуулийн 6.2.5-ыг зөрчөөд. Энэ хуулиудыг орж ирэх болгонд нь би та бүхэнд сануулж хэлж байсан. 
Тэгэхээр энэ ойлголцлоор хэлэлцэх эсэхийг нь Та бүхэн өөрсдөө шийднэ биз. Хэрвээ анхны хэлэлцүүлгийн үед. Магадгүй төсвийн тодотгол одоо яаралтай хийж энэ гаргасан алдаануудыг засах шаардлагыг Сангийн яам, Засгийн газарт ийм чиглэл өгөх тогтоол бэлтгэх ёстой байх. Энийг дараа нь тусад нь жич ярилцъя гэж бодож байна. 
Ингээд гишүүд маань үг хэлж дууслаа. Одоо санал хураалт явуулъя. Нэмэгдсэн өртгийн албан татвараас чөлөөлөх тухай хуулийн төслийн үзэл баримтлалыг хэлэлцэх эсэхийг дэмжье гэдэг томьёоллоор санал хураалт явуулъя. Санал хураалт. 
Санал хураалтад 10 гишүүн оролцож, санал 80.0 хувиар дэмжигдлээ. 
Байнгын хорооноос гарах санал, дүгнэлтийг нэгдсэн хуралдаанд илтгэх гишүүн байна уу? Д.Оюунхорол гишүүн та танилцуулчих уу? За Д.Оюунхорол гишүүн танилцуулъя. 

Хуулийн төслийн хэлэлцэх эсэх асуудлыг хэлэлцэж дууслаа. Гишүүдэд баярлалаа. Ажлын хэсэгт баярлалаа. 
Өнөөдрийн Байнгын хорооны хуралдаан хаасныг мэдэгдье. Баярлалаа. 
Дууны бичлэгээс буулгасан:

